


  






Markus

Sisingꞌ Bini Gan Kakaran






Yowanis Ruruba Garam Itip Nifutsarif Sanaban


(Matiu 3:1-12; Lukas 3:1-20; Yowanis 1:19-28)



1
 1-2 Nani Anutu narunggan Yisus Kristus Sisingꞌ Bini gan. Iwaꞌ ibi nan profet Aisaia kakaran ugu:


“Anutu ini ibiani: Waringantin! Dzi bungꞌ atangin garamangꞌ rima sisingꞌ namungꞌ i agu,


da bungꞌ atip u sanabam.


3 Nifun mangan inuꞌ imingꞌ nam manaꞌ dadauntan ini ibiani,


‘Watip Nifutsarif sanaban yunga gin narururung.’ ”


4 Da Yowanis Ruruba Garam iwaꞌ imingꞌ nam manaꞌ dadauntan da ifis i nan wasi da garam i parima i ruan da tanginda nanggan maisan rai da uda mpui ruruban, i fadan da Anutu i siata i nanggan maisan rai.
 5 Da rib ampi bingan mpada mingꞌa Yerusalem da gamp santan mingꞌa intap Yudia ifan da Yowanis. Da ribarangan ini nanggan maisan wasi, da Yowanis irurub ribarangan imingꞌ mpui Yordan.


6 Da Yowanis yatsuf ngarukui tipa i kamir rini fufun da yari ritand tipa i apu rini gangan imingꞌ i ngumpan, da iga utungꞌ da inum bigub gurun.
 7 Da arangan ifis i nan ini binaꞌ, “Garam mangan nampanggan yusa dzi bungꞌ atsungꞌ dzi ba. Dzi wadaum i piraꞌa fufuai i Arangan faga gangkang gan u.
 8 Dzi rurub agam i mpui, da bitsintaꞌ Garam Arangan bungꞌ arurub agam i Marapayam Mararam.”



Yowanis Irurub Yisu


(Matiu 3:13-17; Lukas 3:21-22)


9 Mingꞌa wasaꞌ i gubuꞌ arigi da Yisu imingꞌ gamp Nasaret mingꞌa intap Galili iba da Yowanis irurub Arangan imingꞌ mpui Yordan.
 10 Da gubuꞌ aru Yisu yaba sinungꞌ mpui, da sung angu itsangan gunungun dagangan, da Marapayam Mararam isu busir maran iruꞌ ba imingꞌ ragun i Arangan.
 11 Da nifun mangan iwaꞌ imingꞌ gunungun ini ibiani, “Dzi Narunggangꞌ Agu da Dzi marangꞌ yari da nugungꞌ inuf nidzun angu i Agu.”



Sadang Yintsaꞌ Yisu


(Matiu 4:1-11; Lukas 4:1-13)


12 Sung angu da Marapayam Mararam iyu Yisu ifa nam manaꞌ dadauntan.
 13 Da Arangan impai nam manaꞌ dadauntan isangꞌ gubuꞌ 40 da Sadang yintsaꞌ Arangan. Da Arangan impai impruꞌ da apu buman. Da angira ruas irim Arangan sib.



Yisu Iraꞌ i Gan Guman Imingꞌ Intap Galili


(Matiu 4:12-17; Lukas 4:14-15)


14 Gubuꞌ Herot Antipas mpunga Yowanis da tanginda i karabus sib raiyi, da Yisu ifa intap Galili da ifis i Anutu Sisingꞌ Bini gan.
 15 Da Arangan ini binaꞌ, “Gubuꞌ Anutu ragadan ibawaꞌ sib, i Anutu nanggan mpada tayangꞌ gan garaman isu uts sib wa. Waparim i ruam da wamuaruts Sisingꞌ Bini.”



Yisu Inuꞌ Gan Riban Atsungꞌa Gin Miamun


(Matiu 4:18-22; Lukas 5:1-11)


16 Gubuꞌ Yisu yunga mpui fuꞌan Galili ringan fadan, da itsanga Saimon da rainggan Andru tapuda ubing ruꞌa mpui igi, i rib iruꞌ igi garam uda yafas.
 17 Da Yisu ini da garam iruꞌ igi ibiani, “Agam watsungꞌ dzi, da dzi bungꞌ asantingꞌ agam i sanab uda garam.”
 18 Da sung angu da ribarangan itangin ubing gan rai da yatsungꞌ Arangan.
 19 Yisu iyung pas angu ifan, da itsangan Sebedi narun rusan iruꞌ, Dzems da rainggan Yowanis. Ribarangan impa madzung da rungꞌ yagit ubing gan.
 20 Da sung angu Arangan inuꞌ garam iruꞌ igi da ribarangan itangin ramanggan Sebedi da gan garaman nanga gum mpada madzung igi rai, da yatsungꞌ Yisu.



Yisu Isiat Marapayam Maisan Rai


(Lukas 4:31-37)


21 Da Yisu da riban atsungꞌa gin iyung ifawaꞌ gamp Kapenaum. Da waꞌa gubuꞌ Sabat da Yisu yatangꞌ ungar mpruꞌa ruan gin da yutus ampan igi i Anutu nanggan.
 22 Da ribigi irunt fafun i nan Arangan fisa gin i Arangan iragi nan isangꞌ garam nifutsarif da iyus garam gudzupuꞌ i nan faidagin.g
 23 Da sung angu da garam mangan marapayam maisan bubumpuadan yantsangan yatangꞌ ba ungar mpruꞌa ruan gin da iyaiꞌ nifun tsiraꞌ ibiani,
 24 “Yisu, garam Nasaret! U ni mantuda i agai? U maba i wayada agai? Dzi sruꞌ i agu wa, agu Anutu Garaman Mararam!”


25 Da Yisu ini nan babampafan da marapayam maisan igi ibiani, “Wasimprim nifum! Wawaꞌ sinungꞌ garam igi!”
 26 Da marapayam maisan bubumpuadan inang da arangan iratarat, da iyaiꞌ nifun tsiraꞌ bingan, da iwaꞌ sinungꞌ.
 27 Garam sib angu irunt fafun gin da yunta i ruan ini binaꞌ, “Nam idzuwai gan ani? Nan faꞌ mangan ruta nampang tsiraꞌ! Mai! Ini angu da marapayam maisan isu ringa mafrip rutin.”
 28 Da sung angu Yisu sisingꞌ gan isu maradza imingꞌ gamp sib angu mingꞌa intap Galili.



Yisu Itip Garam Gingꞌa Rinin Ampi Bingan Idaum


(Matiu 8:14-17; Lukas 4:38-41)


29 Yisu da rib atsungꞌa gin itangin ungar mpruꞌa ruan gin rai da sung angu irut Dzems da Yowanis ifa Saimon da Andru ungaran.
 30 Da Saimon bunggan finam igingꞌ rinin ruta rinin sasusan tsiraꞌ da rugingꞌ. Da ribarangan irim sisingꞌ da Yisu.
 31 Ibinigi da Yisu ifan da sagat igi da igif i bangin da iraꞌ i arangan iyab da rinin sasusan itangin arangan rai. Da arangan ipumuꞌ ribarangan.


32 Da nam nufan, gubuꞌ ruꞌa sib, da ampan igi iyu rib ampi bingan gingꞌa rinin da marapayam maisan yantsangan ifa da Yisu.
 33 Ampan santan gamp igi iba mpruꞌ ruan imingꞌ muantsi maran.
 34 Da Yisu itip garam ampi bingan gingꞌa rinin maisan mara maran rinin idaum. Da iwat marapayam maisan ampi bingan rai da itsungin i nifun i anungꞌ nida Arangan wasi u, i ribarangan isruꞌ i Yisu garam idzuwai.



Yisu Ifis i Nan Imingꞌ Gamp Fain Mingꞌa Intap Galili


(Lukas 4:42-44)


35 Tataꞌ maratait nam rungꞌ mimindan da Yisu yuriꞌ iwaꞌ ifa manaꞌ mumai ampan maꞌa gin da yugin da Anutu.
 36 Da Saimon da rib ruta arangan isau Yisu ifan.
 37 Gubuꞌ fawaꞌan da Arangan da ini rutin, “Garam santan isau agu.”


38 Da Yisu ini da ribigi ibiani, “Agi nafa gamp fain aga nampruꞌ, da dzi nafis i nan da rib mingꞌa naga nabinigi, i wain arigi da dzi ba.”
 39 Yisu iyung isangꞌ gamp santan mingꞌa intap Galili da ifis i nan isangꞌ ribarangan ungaran mpruꞌa ruan gin da idaru marapayam maisan rai.



Yisu Itip Garam Bits Diginting Tirida Gin


(Matiu 8:1-4; Lukas 5:12-16)


40 Gubuꞌ mangan da garam bits diginting tirida gin ifa da Yisu da yidzaꞌ fagan da igaib runggan da ini ibiani, “Bida u maram furan da u sangꞌ i nanga dzi riningꞌ dauman da dzi anungꞌ bubumpuadan i Anutu maranggan.”


41 Da Yisu maran ifa i arangan da irim bangin ragun i arangan da ini, “Dzi marangꞌ yari. U rininggam nadaum da agu nawaꞌ bini i Anutu maranggan.”
 42 Da sung angu diginting itangin arangan rai da arangan anungꞌ rungꞌ ibubumpua i Anutu maranggan u.
 43 Da Yisu iwat arangan da ifai nan gin da ini binaꞌ,
 44 “Watsanga runggam sib, i anungꞌ nida nan igi wasi da garam fain u. Wafan da wasantingꞌ runggam da garam pumuꞌa Anutu wain namingꞌ Ungar Mararam Yerusalem. Da watsara nam da Anutu nasangꞌ nan faidagin Moses akaran i garam diginting waꞌa bini, i garam santan sruꞌa gin bida u rininggam idaum sib da u anungꞌ rungꞌ ibubumpua i Anutu maranggan.”
 45 Da bitsintaꞌ arangan waꞌa fadan, da ini nan Yisu nanga arangan rinin dauman igi wasi da garam santan. Ibinigi da Yisu sisingꞌ gan ipuꞌ idzarangꞌ da Arangan anungꞌ isangꞌ i atangꞌa gamp gamp mingꞌa dzidziwan i ampan maran. Impai gamp garam gar maꞌa gin, da ampan imingꞌ gamp gamp sib angu ifa rutin.


 


d 1:6ritan — Bingan fain i rit ani da “bigamp” ma “pikap,” da bitsintaꞌ mamaꞌ faꞌ ampi bingan ini “rit.”


g 1:22 garam gudzupuꞌ i nan faidagin — Garam gudzupuꞌ igi garam kakara Anutu nanggan da utusa garam in. Nan faidagin igi da ini nan faidagin Anutu riman da Moses ugu.








Yisu Itip Garam Urungun Gruꞌa Ruan


(Matiu 9:1-8; Lukas 5:17-26)



2
 Gubuꞌ fain ifa sib da Yisu itip iba gamp Kapenaum, da ampan santan iringantin i Arangan bampada ungaran mpada gin sib.
 2 Garam ampi bingan impruꞌ ruan ungar Arangan mpada gin, da mumai ungar wasaꞌ isisungꞌ ifasangꞌ muantsi manaꞌ. Da Yisu ifis i Anutu nanggan da ampan igi.
 3 Da garam fain iyu garam mangan urungun gruꞌa ruan iba da Yisu da garam iruꞌ da iruꞌ ibuaringꞌ arangan.
 4 Bawaꞌan, da garam isisungꞌ da imami ruan angu i fasuda uts da Yisu. Ibinigi da iyu garam arangan iyab ungar gudzun da itawaꞌ ungar gudzuna intuang Yisu gan muntida gin. Da gubuꞌ branga sib da itatangin garam urungun gruꞌa ruan igi impruꞌ da rabiꞌ gan iruꞌ.
 5 Gubuꞌ Yisu tsanganda ribarangan nanggan muarutsan igi, da ini da garam urungun gruꞌa ruan ini binaꞌ, “Narungꞌ, dzi siat u nanggam maisan rai.”


6 Da garam gudzupuꞌ i nan faidagin fain mpadan nigi iringantin da ini angu i wangunggan,
 7 “Ibianungꞌ da garam ani ini nan mais ibiani? Itsarif runggan i uda Anutu mumai gan! Anutu runtaꞌ angu isangꞌ i siata nam maisan.”


8 Sung angu da Yisu itsangan ribarangan uwayantan maran furan igi ratar da ini rutin, “Ibianungꞌ da agam maram ifur nan bida nigi imingꞌ gam wangunggam?
 9 Nan idzuwai arigi ibarabin iyus i dzi nidan da garam urungun gruꞌa ruan igi, bida dzi nida, ‘Dzi siat u nanggam maisan rai,’ ma ‘Wauriꞌ da wayu rabiꞌ gam da wafan’?
 10 Da bitsintaꞌ aruani da dzi ni agam sruꞌa gin bida Garam Narunggan isu wain i siata nam maisan rai mingꞌa intap.” Da Yisu ini da garam urungun gruꞌa ruan igi,
 11 “Dzi nani da agu, wauriꞌ da wayu rabiꞌ gam da wafa gampam.”
 12 Sung angu da garam urungun gruꞌa ruan igi yuriꞌ iyab da iyu rabiꞌ gan da iyung iwaꞌ wasaꞌ i ampan santan igi maran. Da rib santan igi irunt fafun gin da itsarif Anutu da ini, “Aga watsangan nam mangan bida ani mungꞌ u!”



Yisu Inuꞌ Liwai


(Matiu 9:9-13; Lukas 5:27-32)


13 Da Yisu itip iwaꞌ ifa mpu fuꞌ Galili ringan da garam utup tsiraꞌ bingan ifa da Arangan, da Arangan ifis i nan rutin.
 14 Da Yisu ruyung ifan da itsangan Alfius narunggan Liwai impa mumai uda takis in. Da ini da arangan ini binaꞌ, “Watsungꞌ dzi.” Da Liwai yuriꞌ da itangin guman rai da yatsungꞌ Yisu.


15 Raiyi da Yisu irut riban atsungꞌa gin iga nam impruꞌ da garam nanga asub da garam uda takis ampi bingan impai imingꞌ Liwai ungaran, i garam ruampi bingan yatsungꞌ Arangan.
 16 Da garam gudzupuꞌ i nan faidagin fain mingꞌa utup Farisaib itsangan Yisu gada nam mpruꞌan da ribigi, da igut i Arangan riban atsungꞌa gin ini binaꞌ, “Wain ibianungꞌ da arangan iga nam impruꞌ da garam uda takis da garam nanga asub?”


17 Yisu ringanta gin da ini da ribarangan, “Garam mamida i gingꞌa rinin wasangꞌ i fadan da dudaꞌ u, imaꞌ, garam gingꞌa rinin angu. Dzi anungꞌ iba i nuꞌa rib rururungan u, imaꞌ; dzi ba i nuꞌa garam nanga nam maisan.”



Nan Paꞌa Ruan i Nam Gadan


(Matiu 9:14-17; Lukas 5:33-39)


18 Gubuꞌ mangan da Yowanis Ruruba Garam riban atsungꞌa gin da utup Farisai ipaꞌ ruan i nam gadan. Da garam fain iba da igut i Yisu ibiani, “Yowanis riban atsungꞌa gin da rib Farisai garaman atsungꞌa gin ipaꞌ ruan i nam gadan, da ibianungꞌ da u ribam atsungꞌa i agu wapaꞌ ruan i nam gadan u?”


19 Da Yisu ini da ribarangan, “Amaꞌ, garam bungꞌ uda finin ampi gan waꞌan igi isangꞌ i paꞌa ruan i nam gadan da gubuꞌ aru arangan mpada mpruꞌan igi? Imaꞌ! Gubuꞌ garam uda finin igi ruruta ribarangan mpadan, da wasangꞌ i paꞌa ruan i nam gadan u.
 20 Da bitsintaꞌ gubuꞌ mangan bungꞌ awaꞌ i uda garam uda finin igi sinungꞌ riban, da gubuꞌ arigi da ribarangan bungꞌ apaꞌ ruan i nam gadan.


21 “Manga anungꞌ isangꞌ i uda bruꞌ faꞌ mamida i nunda i ruan marafaingꞌ isiꞌ mangan da ntanga fada ngarukui ratar u. Bida nanga bida nigi, da bruꞌ faꞌ igi bungꞌ anun i ruan da bungꞌ atus ruan sinungꞌ ngarukui ratar, da garida ruan bungꞌ asu tsiraꞌ.
 22 Da manga anungꞌ isangꞌ i yatsa wain gurun faꞌ ruꞌa apu rini gangan ratar ranguda wain gurun gin u. Bida u nanga bida nigi da wain gurun faꞌ nampanggan bungꞌ anang da apu rini gangan ratar igi bungꞌ aitsiar ruan, i gangan igi wasangꞌ i suda tsiraꞌ. Da nigi bungꞌ awaya wain gurun nampruꞌ da apu rini gangan. Imaꞌ, garam inang da irangu wain gurun faꞌ iruꞌ apu rini gangan faꞌ angu.”



Garam Narunggan Isu Wain i Gubuꞌ Sabat


(Matiu 12:1-8; Lukas 6:1-5)


23 Gubuꞌ Sabat mangan da Yisu irut riban atsungꞌa gin iyung gum wit wasaꞌ, da riban atsungꞌa gin ituru wit nidzun fain i gadan.
 24 Da rib Farisai ini da Arangan ibiani, “Mai! Ibianungꞌ da u ribam atsungꞌa i agu yis nan faidagin udziꞌ i nanga gum suruda wit da gubuꞌ Sabat?”


25 Da Yisu ini binaꞌ, “Agam ini nan ibi agam mamida i farisa nan i nam Tafit da riban ruta arangan nangan da gubuꞌ ribarangan mangits rutan da sauda nam gadan ugu.
 26 I gubuꞌ aru Abiatar nanga gum bida garam pumuꞌa Anutu wain gudzunggan tsiraꞌ ugu da Tafit yatangꞌ Anutu ungarand da iyu bret tsarada suda mararam da igan, da irim fain da gan garaman iga impruꞌ. Nam gadan igi garam pumuꞌa Anutu wain ruas runggan angu gan gadan da Anutu nanggan faidagin ipaꞌ nan i garam utaꞌ anungꞌ gadan u.”


27 Da Yisu ini da ribigi ibiani, “Anutu itangin gubuꞌ Sabat i rima garam gar sib. Anungꞌ itangin garam gar i suda pumuꞌan da gubuꞌ Sabat u.
 28 Ibinigi da Garam Narunggan isu wain i gubuꞌ Sabat impruꞌ da nam santan.”


 


a 2:4 iyu garam arangan iyab ungar gudzun da itawaꞌ ungar gudzun — Garam Israil ungar gudzunggan itangaf ruan angu da itip mumai mpada gin imingꞌ ungar gudzun wagungꞌ. Itip ungar gudzun i intap gur. Itai da ibabampaf ibi brik, da yamits i ungar gudzun isangꞌ yunga gin.


b 2:16 Farisai — Rib Farisai igi da garam Yuda utupan tsiraꞌ mangan mpada tayangꞌ sanaban tsarifa Anutu. Da nanggan fisa gin ini garam Yuda atsungꞌa Moses Nanggan Faidagin mpruꞌa da tafan rusan uwayantan ugu rururungan angu. Ibinigi da ribarangan itsarif runggan da iraru rib mamida atsungꞌa ribarangan sanaban. Bingan Farisai igi wainggan ibi ‘rib mamida ruta rib fain mpruꞌa ruan.’


d 2:26 Anutu ungaran — Tafit yatangꞌ ungar Moses tipa i apu rini gangan suda Anutu ungaran. Ungar igi binganggan “tabernakel.” Raiyi da Tafit narunggan Solomon itip Ungar Mararam i tauf.








Yisu Itip Garam Bangin Iwaꞌ Bini da Gubuꞌ Sabat


(Matiu 12:9-14; Lukas 6:6-11)



3
 Gubuꞌ Sabat mangan da Yisu itip yatangꞌ ungar mpruꞌa ruan gin, da garam bits bangin mampan impa wasaꞌ.
 2 Da garam Farisai fain isau sanab i dzura nan i raruda Yisu da irarab Arangan ragun i bida Arangan tipa garam bangin mampan igi da gubuꞌ Sabat.
 3 Da Yisu ini da garam bangin mampan igi, “Wamunti da wawaꞌ ba rib santan maran.”


4 Da yunta i garam santan ibiani, “Anutu nanggan faidagin ini nan idzuwai i gubuꞌ Sabat, nanga bini i garam ma nanga maisan gin, rima garam sib i mpada maran taꞌan ma isa garam funub?” Da bitsintaꞌ ribarangan impa frap maꞌan.


5 Yisu irarab ribigi maran iba fan da nugun itsakia da wangun ibarabin i ribigi wangun ibabampaf inting. Da ini da garam bangin mampan igi, “Watatu banginggam.” Arangan itatu banginggan igi, da iwaꞌ bini.
 6 Ibinigi da garam Farisai igi iwaꞌ ifan da sung angu da irut rib muntida barun i Herot Antipas isau sanab i isa Yisu funub.



Garam Ampi Bingan Yatsungꞌ Yisu


(Lukas 6:17-19)


7 Yisu irut riban atsungꞌa gin itangin gamp igi rai, da iwaꞌ ifa mpu fuꞌan Galili. Da garam ampi bingan yatsungꞌ i Arangan imingꞌ intap Galili da intap Yudia
 8 da gamp Yerusalem da intap Idumia da gamp fain mingꞌa mpui Yordan marafain da intap tsuafiꞌa gamp Taia da Saidon, i ampi tsiraꞌ igi iringant i Arangan nanggan santan nangan igi da iba rutin.
 9 Da Yisu ini da riban atsungꞌa gin i tsanganda madzung mangan i Arangan fampada gin bida ampi tsiraꞌ igi basisungꞌa Arangan nidzun angu.
 10 I Yisu itip ampi bingan sib da rib ampi bingan ruta rinin gingꞌan maisan yintsaꞌ i nguara i garam i fasuda uts da gifa Arangan.
 11 Da gubuꞌ marapayam mais mais tsanganda Arangan, da inang da itatapuang iruꞌ da iyaiꞌ nifun tsiraꞌ ibiani, “Anutu Narunggan agu!”
 12 Da bitsintaꞌ Yisu ini nan babampafan da marapayam maisan i anungꞌ nida Arangan wainggan wasi u.



Yisu Ipiriangꞌ Gan Aposelan


(Matiu 10:1-4; Lukas 6:12-16)


13 Yisu iyab ifa mamai da inuꞌ rib aru Arangan maran furan i bada rutin, da ribarangan iba.
 14 Ipiriangꞌ garaman 12 i suda i gan aposelana i mpada mpruꞌan da Arangan, raiyi da tanginda fada gamp fain i fisa i sisingꞌ bini
 15 da uda Arangan nampanggan da nanggan suda wain gin i daruda marapayam maisan rai i garam.
 16 Garam 12 Yisu piriangꞌan ibiani: Saimon (aru Arangan rima bingan Petrus rutin),
 17 Dzems da Yowanis, Sebedi narun rusan (aru Yisu rima bingan Boanerges rutin, wainggan ibi ‘wayampang narun rusan’),
 18 Andru, Filip, Bartolomiu, Matiu, Tomas, da Dzems, Alfius narunggan, Tadius, da Saimon, garam Dzelot,b
 19 da Yudas Iskariot, aru rima Yisu fada garam ipiap banginggan.



Yisu da Bilsebul


(Matiu 12:24-32; Lukas 11:14-23; 12:10)


20 Yisu irut riban atsungꞌa gin itip ifa ungar da inang i gada nam da bitsintaꞌ imami ruan angu, i garam ampi bingan impruꞌ ruan imingꞌ ungar ribarangan mpada gin igi.
 21 Da Yisu utupan iringantin da ifa i untapa i Arangan, i ribigi ini, “Arangan ibururiꞌ.”


22 Da garam gudzupuꞌ i nan faidagin mingꞌa Yerusalem ruꞌa ba ini binaꞌ, “Bilsebul iyantsang arangan. Da arangan iyu nampang igi imingꞌ marapayam maisan garam gudzunggan igi gin, da isiat marapayam maisan rai gin.”


23 Ibinigi da Yisu inuꞌ ribarangan impruꞌ da ifis i nan raman ibiani, “Sadang nadaru Sadang nabianungꞌ?
 24 Wasangꞌ u! Da utup intap mangan bida branga ruan suda utup iruꞌ da isa ruan, da anungꞌ isangꞌ muntida babampaf u.
 25 Da bida utup biꞌ bitsintaꞌ branga ruan suda iruꞌ, da anungꞌ isangꞌ muntida babampaf u.
 26 Ibinigi da bida Sadang riban isa runggan da branga ruan, da wasangꞌ i muntida babampaf u; bungꞌ antsup sib.
 27 Garam mangan nida atangꞌa garam nampang mangan ungaran i wapa i nam bunumpan, da mamida i dzura arangan mungꞌ, da anungꞌ isangꞌ u. Naudzu arangan mungꞌ da bungꞌ asangꞌ i atangꞌan da uda arangan nam bunumpan.
 28 Dzi nani nan nidzun bingan da agam. Anutu bungꞌ asiat nam maisan santan garam nangan ma nan asub nida yaba i Arangan.
 29 Da bitsintaꞌ mangan bida nida nan asub yaba i Marapayam Mararam da Anutu wasangꞌ i siata arangan nanggan maisan igi rai u. Bungꞌ amingꞌ ratar nanting angu.”
 30 Yisu ini nan igi, i wain, garam gudzupuꞌ i nan faidagin ini, “Marapayam maisan yantsanga Arangan.”



Yisu Rinanggan da Rain Rusan Nidzun


(Matiu 12:46-50; Lukas 8:19-21)


31 Da Yisu rinanggan da rain rusan ibawaꞌ da imunti manaꞌ da iwat garam mangan yatangꞌ i nidan da Yisu i waꞌa ba.
 32 Garam ampi bingan impa itsuafiꞌ Arangan da ini rutin, “Waringantin! U rinanggam da raim rusam iba munti manaꞌ isau agu.”


33 Da Yisu igutin, “Dzi rinanggangꞌ da raingꞌ rusangꞌ mangan?”
 34 Da Arangan irarab garam santan mpada tsuafiꞌa Arangan igi da ini, “Dzi rinanggangꞌ da raingꞌ rusangꞌ ani.
 35 Mangan bida atsungꞌa Anutu maranggan furan da isu dzi rinanggangꞌ da nafunggangꞌ da rainggangꞌ.”


 


a 3:14 aposelan — Aposel ruas da garam Yisu tanginda fada i nida sisingꞌ bini wasi. Bingan aposel wainggan ibiani, ‘garam aru mangan tanginda fadan’.


b 3:18 garam Dzelot — Garam Dzelot igi da rib Yuda utupan mangan buginda i mpada warangꞌ i Rom gabman gan.








Nan Raman i Garam Tirida Nam Yamun


(Matiu 13:1-23; Lukas 8:4-15)



4
 Da gubuꞌ mangan da Yisu itip ifis i nan imingꞌ mpui fuꞌ Galili ringan. Da garam ampi bingan iba sisungꞌ Arangan. Ibinigi da Arangan iyab ifampa madzung mangan rungꞌ muntida mpui wasaꞌ da garam santan impa magamangꞌ mpui fuꞌ ringan.
 2 Da Yisu ifis i nan ampi bingan angu i nan raman, da ini,
 3 “Waringantin! Garam mangan ifa guman i tirida nam yamun.
 4 Gubuꞌ tirida nam yamun nidzun igi, da fain iruaꞌ iruꞌ sanab, da apu dzuf iruꞌ da iga sib.
 5 Da fain iruaꞌ iruꞌ intap tauf mingꞌa warangꞌ gin, da nam yamun intap sung angu i intap bini pas angu imingꞌ ragun i tauf igi.
 6 Da bitsintaꞌ gubuꞌ iyab da igara da imaringꞌ, i igatan anungꞌ iruꞌ warangꞌ bingan u.
 7 Da fain iruaꞌ yatangꞌ gantsuats maradantang wasaꞌ. Da iyab impruꞌ da gantsuats igi, da gantsuats iyari ruan ragun gin da anungꞌ ikap nidzun u.
 8 Da nam yamun igi fain iruaꞌ iruꞌ intap bini. Da iyab bini da ikap nidzun ampi bingan. Da fain ikap isangꞌ farangꞌa bek 30, da fain isangꞌ 60, da fain ikap isangꞌ farangꞌa bek 100, i bek bitsintaꞌ bitsintaꞌ aru tiridan ugu.”


9 Da Yisu ini impruꞌ, “Rib ringa bampun mingꞌan, da narim ringan i nan igi bini.”


10 Gubuꞌ ampi tsiraꞌ igi dzarangan, da Yisu riban 12 ugu impruꞌ da rib fain atsungꞌa Arangan igut i Yisu i nan raman igi wainggan.
 11 Da Arangan ini da ribarangan, “Dzi dziwar i nan maradzigin iyab i Anutu nanggan mpada tayangꞌ gan garaman wasi da agam. Da bitsintaꞌ, dzi bungꞌ ani nan i nan raman angu da ampan fain aga,
 12 i


“ribarangan bungꞌ ararab


da bitsintaꞌ wasangꞌ tsanganda ratar u,


da bungꞌ aringantin


da bitsintaꞌ wasangꞌ i sruꞌa gin u,


i bida maꞌan da ribarangan ma-itam i ruan


da Anutu masiat i nanggan maisan rai i.”


13 Da Yisu ini da ribarangan ibiani, “Agam mamida i sruꞌa i nan raman ani wainggan, da agam busruꞌa i nan raman fain aga bida anungꞌ?
 14 Garam tirida nam yamun isangꞌ garam fisa i Anutu nanggan.
 15 Garam fain iringant i Anutu nanggan da Sadang sung angu iba da yuntap i nan igi sinungꞌ i wangunggan. Nigi isangꞌ nam yamun ruaꞌa sanab.
 16 Da garam fain isangꞌ intap tauf tauf. Iringant i Anutu nanggan da iyu iyab ruta nugun tsiaꞌan sung angu,
 17 da bitsintaꞌ imuaruts pas angu, i wain, igatan imaꞌ. Da gubuꞌ barabin waꞌan ma rib fain rima ipiap i ribarangan yaba i Anutu nanggan, da sung angu itiri nanggan muarutsan rai.
 18 Fain isangꞌ nam yamun ruaꞌa atangꞌa gantsuats maradantang wasaꞌ. Iringant i Anutu nanggan,
 19 da bitsintaꞌ maran ifur nam intap ani iyus, da uwayant ufuma nam bunump tsiraꞌ iyuꞌ ribarangan, da wangun ipipifa i uda nam ampi bingan intap ani. Ibinigi da uwayant sib angu igi anungꞌ irim wasaꞌ i nan igi da anungꞌ ikap nidzun u.
 20 Da fain isangꞌ nam yamun tirida ruꞌa intap bini. Iringant i Anutu nanggan da yu iyab da ikap nidzun iyus. Fain ikap isangꞌ farangꞌa bek 30, da fain 60, da fain 100.”



Nan Raman i Antungꞌa Rampi Yaban


(Lukas 8:16-18)


21 Da Yisu ini da ribarangan, “Isangꞌ i agam taufa gur ragun i rampi ma rima ruꞌa tiriang gingꞌa gin warangꞌ? Imaꞌ! Agam yantungꞌ iyab wagungꞌ.
 22 I sanab bida nigi da nam santan dziginda ruan da bungꞌ awaꞌ dzidziwan, da nam santan mingꞌa marapatiꞌ bungꞌ akupis ruan wasi da rib santan bungꞌ asruꞌ gin.
 23 Bida manga ringa bampun mingꞌan, da narim ringan i nan igi bini.”


24 Da Yisu ini da ribarangan, “Nan agam ringanta gin da maram wafur bini angu. Sanab agam atsungꞌa gin i nangan da rib fain, da agam bungꞌ ayu i mungaꞌ gan i sanab bida arigi angu,e da agam bungꞌ ayu nam ampi bingan ragun gin.
 25 I garam uda nan ruꞌa wangunggan da Anutu rubungꞌ asinga, da garam mamida uda nan igi da uwayant isiꞌ pas aru arangan uda sib ugu da bungꞌ ayu sinungꞌ arangan.”



Yisu Nanggan Raman i Nam Yamun


26 Da Yisu ini, “Anutu nanggan mpada tayangꞌ gan garaman ibi garam tirida nam yamun i gan guman.
 27 Idziang sib angu da igingꞌ da tataꞌ sib angu da yuriꞌ, da nam yamun igi intap isu tsiraꞌ, da arangan itungꞌ maran i nam igi iyab ibianungꞌ.
 28 Intap runggan inang da nam yamun igi ikap nidzun. Iyab irim fagawain, ida maraburuab, ida nidzun isu tsiraꞌ wasaꞌ i maraburuab.
 29 Gubuꞌ nam nidzun igi dzuban da sung angu garam arangan bungꞌ asaf, i wain, gubuꞌ igi gubuꞌ yunga nam gadan igi.”



Nan Raman i Gai Nidzun Isiꞌ Mangan


(Matiu 13:31-35; Lukas 13:18-19)


30 Da Yisu ini, “Dzi santingꞌa agam i Anutu nanggan mpada tayangꞌ gan garaman bida anungꞌ? Nan raman idzuwai da dzi nani i dzi dzuwara gin da agam?
 31 Anutu nanggan mpada tayangꞌ gan garaman isangꞌ gai yamun nidzun isiꞌ aru mangan angu yusa gai yamun nidzun santan garam ntanga ruꞌa intaph.
 32 Da bitsintaꞌ gubuꞌ garam ntanga sib da iyab isu tsiraꞌ iyus nam santan mingꞌa gum wasaꞌ. Irim bangin tsiraꞌ tsiraꞌ da apu dzuf isangꞌ i rima gingitin da mpada yaung gin.”


33 Yisu iragi nan da ribarangan i nan raman ampi bingan sangꞌa ruan isangꞌ i ribarangan uwayantan waꞌa gin.
 34 Arangan iragi nan i nan raman angu, da bitsintaꞌ bida ruta riban atsungꞌa gin angu mpadan da iragi nan santan wasi da ribarangan.



Yisu Ini da Fifingꞌ Intung


(Matiu 8:23-27; Lukas 8:22-25)


35 Gubuꞌ inang i ruꞌan da nam nufan arigi da Yisu ini da riban atsungꞌa gin, “Ariꞌ, agi nais mpui fuꞌ ani udziꞌ nafa marafain aga.”
 36 Arangan da riban itangin ampan santan igi rai da yu madzung Yisu rumpada gin igi da ifan. Madzung fain irut ribarangan.
 37 Pas angu da fifingꞌ tsiraꞌ irunt impruꞌ da iyamiyam tsiraꞌ, mpui yatsu ruan iruꞌ madzung, da madzung inang i buaruma ruan.
 38 Da Yisu yis gudzun i unub da igingꞌ marampruꞌ imingꞌ madzung bampan. Da riban ifa is Arangan marataꞌ da ini, “Kidungwaga, agi bungꞌ amamp! Nigi nam utaꞌ i u maranggam, ma?”


39 Da Yisu yuriꞌ iyab da impiꞌ manis da iyamiyam da ini, “Wantsup! Wantung!” Da manis da iyamiyam intung.


40 Da Yisu ini da riban atsungꞌa gin, “Agam irat i wai? Agam ruwamuaruts u?”


41 Da gan riban atsungꞌa gin igi irat funub da igut i ruan. “Garam idzuwai aruani? Manis da iyamiyam iringant i arangan nanggan!”


 


e 4:24 Sanab agam atsungꞌa gin i nangan da rib fain, da agam bungꞌ ayu i mungaꞌ gan i sanab bida arigi angu — Rib Yuda inang da ini nan ani ibi nam rima uwayant. Da garam mararuru ampi bingan maran ifur ibi Yisu ini nan ani i santingꞌa uwayant bida ani: Bida garam mangan ringanta i Yisu nanggan da atsungꞌa gin bini da Anutu bungꞌ autus i uwayantan i sruꞌa i nan igi wainggan. 


h 4:31 gai yamun nidzun isiꞌ aru mangan angu yusa gai yamun nidzun santan garam ntanga ruꞌa intap — Gai nidzun igi binganggan “mastet.” Rib Yuda inang da intang, da gai nidzun isiꞌ igi iyingꞌ isu tsiraꞌ ibi 3 mita. Da rib Yuda inang da ini nan rima uwayant iyab i gai nidzun isiꞌ arigi.








Garam Marapayam Maisan Yantsangan Idaum Imingꞌ Intap Gerasa


(Matiu 8:28-34; Lukas 8:26-39)



5
 Yisu da gan riban atsungꞌa gin rungꞌ irunt i madzung igi imingꞌ mpui fuꞌ Galili igi ifa marafain da ifawaꞌ garam Gerasa intapan.
 2 Da Arangan ruꞌa sinungꞌ madzung igi, da garam mangan ruta marapayam maisan bubumpuadan imingꞌ gamp rima garam badzabin iba i waꞌa da Yisu.
 3 Garam igi isu gampan imingꞌ gamp rima garam badzabin. Da mangan wasangꞌ i dzura arangan, ma dzura i tsen u.
 4 I gubuꞌ ampi bingan da garam idzur arangan bangin da fagan i tsen, da arangan intap tsen da yidzaꞌ ain mingꞌa arangan fagan. Da manga riniurunggan wasangꞌ i mpunga arangan.
 5 Isangꞌ idziang da gubuꞌ, arangan impa imingꞌ gamp badzab da mamai da iyaiꞌ nifun tsiraꞌ da isaf runggan i tauf bararangꞌ.


6 Arangan tsanganda Yisu mingꞌa ruguntiꞌ badan, da arangan irunt ifa yidzaꞌ fagan da itatapuangꞌ iruꞌ Yisu fagan.
 7 Arangan iyaiꞌ nifun tsiraꞌ da ini, “Yisu, Anutu Mpada Wagungꞌ Narunggan, U buni mantuda i dzi? Dzi gaib runggangꞌ da Agu i Anutu binganggan i anungꞌ rima tsakia da dzi u!”
 8 I Yisu ini da marapayam maisan mungꞌ ibiani, “Marapayam bubumpuadan, wawaꞌ sinungꞌ arangan!”


9 Ida Yisu igut i arangan, “U binganggam wai?”


Da marapayam maisan ini, “Dzi binganggangꞌ Ampi Bingan, i aga yus angu.”
 10 Ida marapayam maisan igi igampun ruan iyus da Yisu i anungꞌ wata ribarangan rai waꞌa manaꞌ sinungꞌ intap igi u.


11 Da ifab utup tsiraꞌ bingan rumunti iga nam imingꞌ mamai isiꞌ mangan mingꞌa uts.
 12 Da marapayam maisan iyaiꞌ ruan da Yisu da ini, “Wawat agai nafa da ifab utup tsiraꞌ aga, da aga nafa atangꞌ gin.”
 13 Yisu ini nifun da marapayam bubumpuadan igi iwaꞌ sinungꞌ garam igi da ifa atangꞌ i ifab utup tsiraꞌ igi, da ifab santan irunt mamai igi iruꞌ ifa mpui fuꞌ da inum mpui isuf da imamp sib. Ifab utup tsiraꞌ igi gudzunggan isangꞌ ibi 2000.


14 Da garam mpada tayangꞌ ifab igi irunt ifan da irim sisingꞌ da rib mpada gamp tsiraꞌ da gamp isiꞌ fain mingꞌa manaꞌ. Ringanta gin da ampan igi runggan iba i tsanganda nam idzuwai waꞌan igi i maranggan.
 15 Da waꞌa da Yisu da itsangan garam marapayam maisan ampi bingan yantsangan ugu rumpadan da atsufa ngarukui da uwayantan tipa waꞌa bini, da iratin.
 16 Da garam tsangandan nam Yisu nangan yaba i garam marapayam maisan yantsangan mpruꞌa da ifab utup tsiraꞌ ugu ifis i nan igi da ampan santan.
 17 Da ampan gamp igi igampun runggan da Yisu i tanginda intap igi rai da fada gan arun.


18 Da Yisu yaba fada madzung da garam aru marapayam maisan yantsangan ugu igaib runggan da Yisu i ruta Arangan fadan.
 19 Da Yisu wataga ruan i ruta Arangan fadan u, da iwat da ini binaꞌ, “Wafa gampam da gam utupam da wafis i nam tsiraꞌ Nifutsarif gaiba agu da nangan da agu igi.”
 20 Ibinigi da arangan ifa gan arun da ifis i nan imingꞌ intap Dekapolisa i nam tsiraꞌ Yisu nanga yaba i arangan igi. Da garam santan irunt fafun da itsauꞌ gin.



Yisu Iraꞌ i Mamaꞌ Mampan da Inang Sagat Gingꞌa Rinin Idaum


(Matiu 9:18-26; Lukas 8:40-56)


21 Da gubuꞌ Yisu tipa isa mpui fuꞌan udziꞌ i madzung fada marafain sib, da ampan utup tsiraꞌ iba munti iwafiꞌ Arangan imingꞌ mpui fuꞌan ringan.
 22 Da garam mangan mpada tayangꞌ ungar mpruꞌa ruan gin, binganggan Dzairus, iba nigi. Da gubuꞌ tsanganda Yisu da itatapuangꞌ iruꞌ Arangan fagan
 23 da igaib runggan nidzun da Arangan da ini, “Dzi narunggangꞌ finam isiꞌ isu uts i mampan. Waba da warim bangim ragun i arangan da rinin nadaum da nampa bini.”
 24 Ibinigi da Yisu irut arangan ifan.


Garam ampi bingan yatsungꞌ da isirus rinin i Arangan.
 25 Da sagat mangan biꞌ arida ratar in sangꞌa udzuf 12 iyung impruꞌ ibinigi.
 26 Arangan iyu tsakia tsiraꞌ i dudaꞌ ampi bingan banginggan da itapu nam bunumpan santan ararai i rima runggan sib, da bitsintaꞌ dudaꞌ mangan anungꞌ irim arangan sib u, da nam rinin igi isu tsiraꞌ.
 27 Da arangan ringanta i nam maran mangan Yisu nangan igi da idziri wasaꞌ i ampi santan imingꞌ Yisu barun ba da yamus Arangan ngarukui gan,
 28 i arangan maran ifur ibiani, “Bida dzi amusa Arangan ngarukui gan da dzi bungꞌ adaum.”
 29 Sung angu da biꞌ intap ruan da irabub i tsakia mingꞌa arangan rininggan tanginda arangan rai.


30 Da Yisu sung angu isruꞌ i nampang iwaꞌ sinungꞌ imingꞌ Arangan gin da yitam i ruan wasaꞌ i ampan santan da igutin, “Manga ani yamus dzi ngarukui gangꞌ?”


31 Da garaman atsungꞌa gin ini rutin, “U tsanga ampi santan sirusa rinin i Agu da U bugutin, ‘Manga amus dzi?’ ”


32 Da bitsintaꞌ Yisu rutaningꞌ isau i tsanganda manga amus Arangan.
 33 Da sagat arangan sruꞌa i nam idzuwai waꞌan da arangan iba tatapuangꞌ iruꞌ Yisu fagan, irat da iratarat da ifis i nanggan santan wasi da Yisu.
 34 Da Yisu ini da sagat arangan, “Narungꞌ, u nanggam muarutsan inang agu iwaꞌ bini. Wafa ruta nan nufan da wampa bini angu.”


35 Yisu rungꞌ nida nan da sagat igi da garam fain imingꞌ Dzairus ungaran iba da ini, “U narunggam finam ugu imamp sib wa. Da anungꞌ rungꞌ rima barabin da kidungwaga u.”


36 Yisu iringantin angu da ini da Dzairus, “Anungꞌ ratan u; wamuaruts angu.”
 37 Arangan ipaꞌ nan i santan da yu Petrus, Dzems, da Dzems rainggan Yowanis angu i atsungꞌa gin.
 38 Tuasarangan bawaꞌa garam mpada tayangꞌ ungar mpruꞌa ruan gin igi ungaran, da Yisu iringant i nam rangan da singisiang da nam yaiꞌan tsiraꞌ.
 39 Arangan yatangꞌ ifan da ini da ribarangan, “Ibianungꞌ da agam irang da agam iyaiꞌ tsiraꞌ bingan? Mamaꞌ narun igi anungꞌ imamp u; igingꞌ marampruꞌ angu.”
 40 Da bitsintaꞌ ampan igi irubungꞌ Arangan.


Da Arangan iwat rib santan igi iwaꞌ manaꞌ da yu mamaꞌ igi ramanggan da rinanggan da gan riban iruꞌ da bits ruta Arangan yatangꞌ ifa mamaꞌ narun igi gan gingꞌa gin.
 41 Igif mamaꞌ narun igi bangin da ini, “Talita kum!” (wainggan ibi ‘Mamaꞌ finam, dzi ni da agu, wauriꞌ!’).
 42 Da sung angu da mamaꞌ finam igi yuriꞌ imunti da iyung, i arangan udzufan 12. Da rib ruta Arangan irunt fafun tsiraꞌ bingan.
 43 Da Yisu ini nan babampaf i ribigi anungꞌ nida nan igi wasi da rib fain u. Da ini da ribarangan i rima nam gadan da mamaꞌ finam igi.


 


a 5:20 Dekapolis — Bingan Dekapolis wainggan ibi ‘Gamp 10’ da garam Grik impa imingꞌ gamp 10 igi. Ibinigi da impa tayangꞌ ifab. Da bitsintaꞌ rib Yuda anungꞌ isangꞌ i mpada tayangꞌ ifab igi, i Anutu nanggan faidagin ini apu igi ibubumpua i maranggan.








Rib Nasaret Wamuaruts Yisu U


(Matiu 13:53-58; Lukas 4:16-30)



6
 Yisu itangin gamp igi rai da irut gan riban atsungꞌa gin ifa gampan wain Nasaret.
 2 Waꞌa gubuꞌ Sabat da Arangan ifis i nan da garam imingꞌ ungar mpruꞌa ruan gin, da ampi bingan iringantin da irunt fafun gin da igut i ruan ini binaꞌ, “Garam ani buyu nan ani imingꞌ anungꞌ? Da aranga buyu uwayant mararuru ani imingꞌ manga gin? Da arangan ibunang nam maran mangan bida nigi ibubianungꞌ?
 3 Arangan garam kamunda ugu arigi, ma? Maria narunggan igi, da rain rusan Dzems, Yosef, Yudas da Saimon! Arangan nafun rusan rurut agi mpai!” Da ribarangan nugun iruaꞌ da ibugin i muarutsa Arangan.


4 Da Yisu ini da ribarangan, “Profet mangan iyu bingan tsiraꞌ imingꞌ gamp santan, da bitsintaꞌ mingꞌa gampan wain da wasaꞌ i rain rusan da utupan, da arangan wayu bingan tsiraꞌ u.”
 5 Yisu imami ruan angu i nanga nam maran mangan mingꞌa nigi, da bitsintaꞌ irim bangin ragun i garam iruꞌ angu gingꞌa rinin, da rinin idaum.
 6 Da Arangan irunt fafun i ribigi nanggan mamida muarutsan.



Yisu Itangin Aposel Rusan 12 Ifan


(Matiu 10:5-15; Lukas 9:1-6)


Da Yisu iyung ifa gamp fain mingꞌa nigi da ifis i nan da garam.
 7 Da inuꞌ aposel rusan 12 igi iba da itangin ribarangan iruꞌ iruꞌ gin da irim nampang rutin ntuaꞌ i siata marapayam maisan rai i Arangan binganggan.


8 Da Yisu irim sanab ibiani da aposel rusan igi: “Agam yungan da anungꞌ uda nam fain mpruꞌan u, wau gam itipam yunga gin angu. Anungꞌ uda nam gadan ma tayap ma moni u.
 9 Watsuf faga gangkang gam da ngarukui bitsintaꞌ angu.
 10 Gubuꞌ agam fa mpada ungar mangan da wampa arigi nasangꞌ u tanginda gamp igi rai.
 11 Da bida gamp mangan mamida i uda agam yaban da ringanta i agam nanggam, da gubuꞌ agam tanginda gamp igi rai da agam watsiats ngaruntsuaf mingꞌa agam fagam rai i santingꞌa Anutu nugu tsakia gan.”


12 Ibinigi da ribarangan ifan da ifis i nan da garam i parima i ruan.
 13 Da isiat marapayam maisan rai da iyats madamin i garam gingꞌa rinin ampi bingan da rinin idaum.



Herot Yis Yowanis Ruruba Garam Funub


(Matiu 14:1-12; Lukas 3:19-20; 9:7-9)


14 Yisu binganggan isu maradza da King Herot Antipas iringantin. Garam fain ini binaꞌ, “Yowanis Ruruba Garam itip imunti marataꞌ imingꞌ garam mampan gin. Ibinigi da isangꞌ i nanga nam maran mangan ampi bingan ruta nampang tsiraꞌ.”


15 Da garam fain ini, “Eliya igi.”


Da fain ini, “Arangan profet mangan, isangꞌ profet mingꞌa mungꞌ ugu gan bits.”


16 Da Herot iringantin da ini, “Yowanis aru dzi tipuꞌa i wan utap ugu, itip imunti marataꞌ!”
 17 I mungꞌ, gubuꞌ Yowanis rungꞌ mpada marataꞌ, da Herot runggan ini nifun da garam impung arangan, idzur da itangin i karabus. I wain, Herot iyu rainggan Filip fininggan Herodias isu i gan fininggan,
 18 da Yowanis ini da Herot, “Nigi u nang asub, i uda rainggam fininggan.”
 19 Ibinigi da Herodias nugun iruaꞌ i Yowanis da ini angu i wangunggan i isa arangan funub. Da bitsintaꞌ imami ruan angu,
 20 i Herot isruꞌ gin ibi Yowanis garam rururungan da garam mararam, ibinigi da irat i arangan da irim arangan sib. Da gubuꞌ Herot ringanta i Yowanis nanggan fisa gin, da maran ifur nan iyus da wangun ibarabin, da bitsintaꞌ maran yari i ringanta i arangan nanggan.


21 Raiyi Herodias gubuꞌ gan bini sangꞌa i isa Yowanis funub iwaꞌ. Gubuꞌ arunigi da Herot maran ifur gan gubuꞌ gan rinanggan apingꞌan da isu nam gadan tsiraꞌ da gan garam guman gudzun rusan da garaman singaari gudzun rusan da garam nidzun nidzun Galili.
 22 Da gubuꞌ Herodias narunggan finam atangꞌa bangumpan da Herot da gan ampi gan nugun itsiaꞌ.


Da king ini da mamaꞌ finam igi, “Wagut i dzi i nam idzuwai u maram arida gin, da dzi bungꞌ arim da agu.”
 23 Da itaga ruan da arangan da ini, “U guta dzi i nam idzuwai, da dzi bungꞌ arim da agu. Da bida u guta i dzi i branga nam santan dzi suda wain gin da rima marafain da agu, da dzi bungꞌ anang nabinigi.”


24 Mamaꞌ finam arangan iwaꞌ ifan da igut i rinanggan, “Dzi buguta king i nam idzuwai?”


Da rinanggan ini, “Wani rutin i rima Yowanis Ruruba Garam ugu gudzunggan da agu.”


25 Sung angu da mamaꞌ finam yatangꞌ ifan da ini da king, “Dzi marangꞌ yari i agu rima Yowanis Ruruba Garam gudzunggan ruꞌa ibang da rima da dzi da aruani angu.”


26 Da king wangun ibarabin, da bitsintaꞌ arangan itaga ruan da gan ampi gan iringantin sib. Ibinigi da ibugin i isa mamaꞌ finam igi nanggan udziꞌ.
 27 Da sung angu arangan ini nifun da garam isa garam funub i tipuꞌa Yowanis wan utap da uda i gudzun badan. Da garam igi ifa ungar karabus da itipuꞌ Yowanis wan utap
 28 da irim i gudzun iruꞌ ibang da iba rim da mamaꞌ finam igi. Da arangan ifa rim da gan rinanggan.
 29 Da gubuꞌ Yowanis Ruruba Garam riban atsungꞌa gin ringanta gin, da ibayu arangan riniuriatsan da ifarim i ntsuf.



Yisu Irim Nam Gadan da Garam 5,000


(Matiu 14:13-21; Lukas 9:10-17; Yowanis 6:5-13)


30 Aposel ruas irut Yisu impruꞌ ruan da ribarangan ifis i nan da Arangan i gum ribarangan nangan da nan ribarangan fisa gin da ampan ugu.
 31 Da garam ampi bingan ifan da iba, ibinigi da gubuꞌ maran imaꞌ i ribarangan gada nam. Da Arangan ini da ribarangan, “Agi nafa mumai mangan garam maꞌa gin da agi nampa asap pas.”


32 Ibinigi da Yisu irut ribarangan angu iyab i madzung mangan da ifa gamp garam maꞌa gin.
 33 Da bitsintaꞌ garam ampi bingan itsanga ribarangan fadan da isruꞌ gin, da garam mingꞌa gamp sib angu mingꞌa uts irunt sanab da ifawaꞌ mungꞌ gin.
 34 Da Yisu ruꞌa sinungꞌ madzung ba da tsanganda ampi tsiraꞌ bingan da maran intuꞌ, i ribarangan ibi dumpa garam mpada tayangꞌ gin maꞌan. Ibinigi da Arangan ifis i nan ampi bingan rutin.


35-36 Nam nufa funub da riban atsungꞌa i Arangan iba da ini rutin, “Gubuꞌ ifa sib da watangin ribani nafan i sauda nam gadan gan mingꞌa gamp isiꞌ isiꞌ fain mingꞌa uts aruani. I agi mpa mumai wasaꞌ mangan gamp maꞌa gin ani.”


37 Da bitsintaꞌ Yisu ini ribarangan nanggan mungaꞌ ibiani, “Agam runggam warim nam gadan rutin.”


Da ribarangan ini rutin, “Aga wasangꞌ i fasuba nam gadan i rima da garam ampi bingan ani u. Bida garam mangan nanga gum sangꞌa gubuꞌ 200 da nam ntsuman gan bungꞌ asangꞌ i suba nam gadan i garam santan ani.”


38 Da Yisu igut i ribarangan, “Bret wayawai rumingꞌ da agam? Wafa tsangan.”


Da ribarangan fatsanganda sib da ibani da Yisu, “Bret isiꞌ isiꞌ 5 da yafas iruꞌrun.”


39 Da Yisu ini da ribarangan i nidan da garam santan mpada utup utup ruꞌa puatsi runtu bini igi.
 40 Da garam igi impa utup utup, utup fain isangꞌ 50 da utup fain isangꞌ 100.
 41 Yisu yu bret 5 da yafas iruꞌrun igi da idantangꞌ iyab gunungun, iyugin, da ibrang bret da irim da riban atsungꞌa gin. Da riban ifab da garam santan. Da Arangan ibrang yafas iruꞌrun igi da itip ifab isangꞌ garam santan ibinigi.
 42 Da santan igan da isuf funub.
 43 Da riban atsungꞌa gin intsungꞌ bret da yafas pupumuts da ifarangꞌ i tsitsuꞌ firan 12 da ifungꞌ.
 44 Da garam mpruꞌa ruan gada nam igi gudzunggan isangꞌ 5,000.



Yisu Iyung Mpui Wagungꞌ


(Matiu 14:22-33; Yowanis 6:16-21)


45 Ntsupa sib da sung angu da Yisu ini da riban atsungꞌa gin i yaba i madzung i mungꞌa fada marafain Betsaida, da Arangan itangin ampan santan idzarangꞌ.
 46 Da gubuꞌ tanginda ribigi fada sib da iyab mamai i udagin.


47 Nam yidziang sib da madzung igi ifawaꞌ mpui fuꞌ wasaꞌ. Da Yisu runtaꞌ rumpa intap.
 48 Yisu itsanga riban nanga gum tsiraꞌ i tsariꞌa madzung, i madzung irunt idzang i manis. Fawaꞌa wasaꞌ bida 3 da 6 kilok suda uts i gubuꞌ nanga i pisan da Arangan iyung mpui wagungꞌ angu ifan da ribarangan da inang i yusan.
 49-50 Da gubuꞌ ribarangan tsanganda Arangan yunga mpui wagungꞌ da ini garam ganun manga gin. Da irat da iyaiꞌ tsiraꞌ bingan.


Da sung angu da Arangan ini da ribarangan, “Dzi ani. Wayafi wangunggam da watangin ratan!”
 51 Ida Arangan iyab ifa madzung impruꞌ da ribarangan da manis tsiraꞌ intung. Da ribarangan irunt fafun da itsauꞌ gin,
 52 i wain, ribarangan uwayantan anungꞌ idzidziwan i nam maran mangan Yisu nangan i bret 5 ugu. Imaꞌ, wangun ibabampaf.



Yisu Itip Rib Rinin Gingꞌan Ampi Bingan Idaum Imingꞌ Genesaret


(Matiu 14:34-36)


53 Gubuꞌ ribarangan isa mpui fuꞌ udziꞌ da ifawaꞌ Genesaret da idzur madzung imunti igi.
 54 Da gubuꞌ ribarangan ruꞌa sinungꞌ madzung da ampan igi sung angu itsanga Yisu da isruꞌ gin.
 55 Ibinigi da irunt ifa gamp ruga rugan mingꞌa intap Genesaret igi i buaringꞌa gan garaman rinin gingꞌan i fada da Yisu i gamp idzuwai ribarangan ringanta i Arangan mpada gin.
 56 Da Arangan fada anungꞌ — atangꞌa gamp fain, gamp tsiraꞌ ma gamp isiꞌ isiꞌ — da garam yu rib rinin gingꞌan da irim i mumai rantsa nam in. Da igaib runggan da Yisu i garam gingꞌa rinin amusa Arangan ngarukui gan ringan angu. Da santan amusa Arangan ngarukui gan rinin idaum.


 








Anutu Nanggan Faidagin da Garam Gar Sanaban


(Matiu 15:1-20)



7
 Garam Farisai da garam gudzupuꞌ fain i nan faidagin mingꞌa Yerusalem badan ugu ifampai impruꞌ da Yisu,
 2 da itsanga Arangan riban atsungꞌa gin fain gada nam da mamida atsungꞌa garam Yuda sanaban adzuꞌa bangin u.
 3 (I garam Farisai da garam Yuda santan wasangꞌ i gada nam nasangꞌ nadzuꞌ bangin natsungꞌ tafan rusan sanaban pumuꞌa Anutu.
 4 Gubuꞌ mingꞌa mumai rantsa namin badan da nadzuꞌ bangin mungꞌ raiyi da namus gada nam. Yatsungꞌ sanab ampi bingan mingꞌan tafan rusan gin, bida adzuꞌa kap da gur da birigina.)


5 Ibinigi da garam Farisai da garam gudzupuꞌ i nan faidagin igut i Yisu, “Ibianungꞌ da u garamam atsungꞌa i agu imami atsungꞌa agi tafangꞌ rusangꞌ sanaban adzuꞌa bangin mungꞌ da musa gada nam? I sanab bida nigi da ribarangan bangin ibubumpua i Anutu maranggan da gubuꞌ gada nam.”


6 Da Yisu ini, “Mungꞌ ugu da profet Aisaia yakar nan nidzun rururungan iyab i agam, garam umpur nifun nida nan angu, ibiani,


‘Ampan ani itsarif Dzi i nifun wagungꞌ angu,


da wangun wasaꞌ rumingꞌ guntiꞌ bingan i Dzi.


7 Ribarangan ipumuꞌ Dzi utaꞌ angu


i ribarangan yutus ampan i garam gar nanggan faidagin da ini Dzi nanggangꞌ faidagin i nan igi.’


8 Agam itangin Anutu nanggan faidagin rai da rugif garam gar sanaban ragun.”


9 Da Arangan ini da ribarangan, “Agam yatsungꞌ sanab bini angu i tanginda Anutu nanggan faidagin rai da atsungꞌa tafam rusam sanaban, a?
 10 Moses ini ibiani, ‘Watsarif ramanggam da rinanggam,’ da, ‘Bida manga nida nan maisan yaba i ramanggan ma rinanggan, da nais arangan funub.’
 11 Da bitsintaꞌ agam ini, bida garam mangan nida nan da ramanggan ma rinanggan bida ani, ‘Nam fain rumingꞌ da dzi, i dzi rima agu sib in, da bitsintaꞌ dzi raga nam igi sib i rima suda dangki fada da Anutu,’
 12 da garam igi wasangꞌ i rima ramanggan ma rinanggan sib in.
 13 I sanab bida nigi da agam isantingꞌ garam i ringanta i Anutu nanggan rai angu da atsungꞌa sanab agam uda mingꞌa tafam rusam gin ugu. Da agam inang nam ampi bingan ibi arigi angu.”


14 Yisu itip inuꞌ ampi tsiraꞌ igi iba rutin da ini, “Agam santan waringantin da wasruꞌ gin.
 15 Nam gadan mingꞌa manaꞌ atangꞌa garam gar wangu patiꞌ wasaꞌ wasangꞌ i nanga garam bubumpuadan u. Da bitsintaꞌ nam mingꞌa garam gar wasaꞌ gan waꞌa ba inang arangan ibubumpua.”
 16 f


17 Gubuꞌ Arangan tanginda garam ampi tsiraꞌ igi rai da atangꞌa fada ungar, da riban atsungꞌa gin igut i Arangan i nan raman igi.
 18 Da Yisu igut i ribarangan, “Agam itungꞌ maram gin impruꞌ, a? Agam wasruꞌ gin i nam gadan mingꞌa manaꞌ atangꞌa garam gar wangu patiꞌ wasaꞌ anungꞌ isangꞌ i nanga garam bubumpuadan u, a?
 19 Iruꞌ arangan wangu patiꞌ angu da ifan da iwaꞌ gan arun, da anungꞌ iruꞌ i nugun u.” (Yisu nanggan nidan igi isantingꞌ wasi i nam gadan santan iwaꞌ bini i Anutu maranggan.)


20 Da Arangan itip ini, “Nam mingꞌa garam gar wasaꞌ gan waꞌa ba inang garam ibubumpua.
 21 I wain, mingꞌa garam gar wangun wasaꞌ angu da uwayant bida ani iwaꞌ ba: nan maran fura uwayant maisan, nam araraꞌan, wapa nam, isa garam funub,
 22 araraꞌa i garam fininggan, afida un, nanga maisan da garam, iyuꞌa nam, uwayant maran frukan, mara aba, idzaꞌa i nan, tsarifa runggan angu da rasuda rib fain da uwayant brabruꞌan i Anutu sanaban.
 23 Nam maisan santan igi iba imingꞌ garam gar wangun wasaꞌ da inang garam ibubumpua i Anutu maranggan.”



Sagat Marautu Bits Imuaruts Nidzun


(Matiu 15:21-28)


24 Yisu itangin gamp igi rai da ifa ibi gamp Taia. Maran ifur i runtaꞌ mpada rugan angu; ibinigi da ifa atangꞌ ungar mangan. Da bitsintaꞌ imami ruan angu i kupa i rib maranggan.
 25 Da sagat mangan, marapayam maisan yantsanga i narunggan finam, iringantin i Yisu mpada nigi, da iba da itatapuang iruꞌ Arangan fagan.
 26 Sagat arangan sagat marautu, rinan yapingꞌ imingꞌ distrik Fonisia mingꞌa provins Siria. Arangan igaib runggan da Yisu i siata marapayam maisan waꞌa sinungꞌ arangan narunggan finam igi.


27 Da Yisu ini da arangan, “Anungꞌ idaum i uda mamaꞌ narun narun nanggan gadan da riman da iyam ruas u. Mamaꞌ narun nasuf mungꞌ sib raiyi.”


28 Da sagat igi ini Yisu nanggan mungaꞌ ibiani, “Nifutsarif, nan nidzun igi, da bitsintaꞌ iyam inang da iga mamaꞌ narun nanggan pupumuts ruaꞌa ruꞌa tiriang warangꞌ.”


29 Da Yisu ini da arangan, “U ni nan ngarubini. Ibinigi da watip wafan, i marapayam maisan ugu itangin u narunggam rai.”


30 Arangan ifa ungaran da itsanga narunggan gingꞌa rabiꞌ da marapayam maisan itangin arangan rai sib.



Yisu Itip Garam Ringan Putidan da Nifun Barabindan Idaum


31 Da Yisu itangin gamp Taia da iyung wasaꞌ i gamp Saidon, da ruyung ifan da ifawaꞌ intap Dekapolisg da iruꞌ mpui fuꞌan Galili.
 32 Da waꞌan nigi da garam fain iyu garam mangan ringan putidan da nifun barabinda i nida nan iba da Yisu, da igaib ruan da Arangan i rima bangin ragun i garam igi i nanga arangan waꞌa bini.


33 Da Yisu iyu arangan iwaꞌ manaꞌ sinungꞌ ampan santan da itanungꞌ bangi tsitsin yatangꞌ arangan ringa bampun iruꞌrun. Itupingꞌ nifu gurun iruꞌ bangi tsitsin da irim i garam arangan manggan.
 34 Yisu idantangꞌ iyab gunungun, da iyafi asap tsiraꞌ da ini, “Efata” (wainggan ibi ‘Wapuꞌ wasi’).
 35 Yisu inang ibinigi sib, da sung angu garam arangan ringan ipuꞌ da man ipuapap da ini nan rururungan.


36 Da Yisu ifai nan i garam santan igi i anungꞌ nida sisingꞌ wasi da garam fain u. Ifai nan babampaf i ribigi, da bitsintaꞌ ribigi rungꞌ yutus i nan igi isu maradza.
 37 Da ribarangan irunt fafun da itsauꞌ gin da ini binaꞌ, “Yisu inang gum sib angu ngarubini funub. Arangan inang garam ringan putidan iringant i nan, da garam mamida i nida nan ini nan.”


 


a 7:4 kap da gur da birigin — Papiar ratar fain mingꞌa nifu nan Grik ini biani: “kap da gur da birigin da rabiꞌ gingꞌa gin,” da bitsintaꞌ papiar ratar nidzun fain mingꞌa nifu nan Grik anungꞌ ini “rabiꞌ gingꞌa gin” u.


f 7:16 Mingꞌa papiar ratar fain mingꞌa nifu nan Grik da nan mingꞌa ampap 16 ibiani: “Bida manga ringa bampun mingꞌan, da narim ringan i nan igi bini.” Da bitsintaꞌ mingꞌa Grik papiaran ratar nidzun fain da imaꞌ. Watsanga: Mt 11:15; 13:9,43; Mk 4:9,23; Lk 8:8; 14:35


g 7:31 Dekapolis — Bingan Dekapolis wainggan ibi ‘Gamp 10’ da garam Grik impa imingꞌ gamp 10 igi. Watsanga Mk 5:20.








Yisu Irim Nam Gadan da Garam 4,000


(Matiu 15:32-39)



8
 Gubuꞌ igi mangan da garam ampi bingan itip impruꞌ ruan da nam gadan imaꞌ gin. Da Yisu inuꞌ riban atsungꞌa gin iba rutin da ini,
 2 “Dzi gaib ribani i irut dzi mpa gubuꞌ iruꞌ da bits sib da nanggan gadan mangan ruwamingꞌ i gadan u.
 3 Da bida dzi wata ribarangan tipa fada gampan ruta mangits, da maran bungꞌ adidirunt da naruaꞌ namingꞌ sanab, i fain imingꞌ gamp guntiꞌ iba.”


4 Da Yisu riban atsungꞌa gin igi ini i nifunggan mungaꞌ, “Agi buwaꞌa da nam gadan bida anungꞌ mingꞌa nam manaꞌ dadauntan bingan ani i riman da garam santan ani i gada sufan?”


5 Da Arangan igut i ribarangan, “Bret wayawai rumingꞌ da agam?”


Da ribarangan ini, “Bret 7.”


6 Arangan ini da ampi tsiraꞌ igi impai iruꞌ intap. Da Arangan iyu bret 7 igi da irim dangki gin, da ibrang, irim da riban atsungꞌa gin igi da ifab isangꞌ garam santan igi.
 7 Da yafas narun narun iruꞌ rumingꞌ ibinigi. Arangan irim dangki gin da ini da riban atsungꞌa gin i faba mpruꞌa bida nigi.
 8 Ampan santan igan da isuf sib da ribarangan intsungꞌ nam gadan pupumuts da ifarangꞌ i tsitsuꞌ firan tsiraꞌ tsiraꞌ 7 da ifungꞌ.
 9 Da garam ibi 4,000 impai. Da Arangan iwat ampan santan igi ifa gamp gampan.
 10 Sung angu da irut riban atsungꞌa gin iyab i madzung da yis mpui fuꞌ udziꞌ ifa intap Dalmanuta.



Garam Farisai Irim Udzungꞌ da Yisu i Nanga Nam Mara Mangan


(Matiu 16:1-4)


11 Da garam Farisai iwaꞌ da yudzungꞌ i nan da Yisu. Ini intsaꞌa Arangan da ini rutin, “Wanang nam maran mangan i santingꞌa bida u nampanggam iba imingꞌ Anutu gin.”


12 Da Yisu ringantagin da iyafi asap tsiraꞌ i nugun ibarabin da ini, “Ibianungꞌ da yangin gubuꞌ aruani igutin i tsanganda nam maran mangan? Dzi nani nan nidzun da agam i yangin gubuꞌ aruani anungꞌ isangꞌ i tsanganda nam maran mangan bida nigi u.”
 13 Da Arangan itangin ribigi rai, da itip iyab i madzung da yis mpui fuꞌ udziꞌ ifa marafain.



Farisai da Herot Yist Gan


(Matiu 16:5-12)


14 Da Arangan riban atsungꞌa gin iyu bret bitsintaꞌ angu imingꞌ madzung da maran isamu i uda nam gadan fain mpruꞌan.
 15 Da Yisu ifai nan i ribarangan, “Watsanga runggam sib i garam Farisai da Herot yist gan.”


16 Da ribarangan maran ifur da ini nan da ruan i Arangan nanggan nidan igi wainggan ibi ribarangan anungꞌ iyu bret fain impruꞌ u.


17 Yisu isruꞌ i ribarangan nanggan nidan igi da ini, “Wain ibianungꞌ da agam ini nan nam gadan maꞌan? Agam watsanga nam ratar ma wasruꞌ i nan u, a? Wain ibianungꞌ da agam wangum ibabampaf wasi?
 18 Agam maram rumingꞌ, da agam madatsanga nam? Agam ringam rumingꞌ, da agam madaringant i nan? Da agam maram masamu ruam, ma?
 19 Gubuꞌ dzi branga bret 5 da riman da garam 5,000 ugu, da agam intsungꞌ pupumuts da ifarangꞌ i tsitsuꞌ fir wayawai?”


Da ribarangan ini Arangan nifunggan mungaꞌ ibiani, “Tsitsuꞌ firan 12.”


20 Da Yisu itip ini, “Da gubuꞌ dzi branga bret 7 da riman da garam 4,000 ugu, da agam intsungꞌ pupumuts da ifarangꞌ i tsitsuꞌ firan tsiraꞌ tsiraꞌ wayawai?”


Da ribarangan ini, “Tsitsuꞌ firan tsiraꞌ tsiraꞌ 7.”


21 Da Arangan ini da ribarangan, “Da agam madasruꞌ gin, amaꞌ?”



Yisu Itip Garam Maran Gampaman Imingꞌ Betsaida


22 Gubuꞌ ribarangan fawaꞌa Betsaida, da garam fain iyu garam maran gampaman mangan iba da igaib ruan da Yisu i rima bangin i arangan maran.
 23 Da Yisu igif garam igi bangin da yutsungꞌ iwaꞌ sinungꞌ gamp. Arangan itupingꞌ nifu gurun i garam igi maran nidzun da irim bangin iyab i garam igi, da igutin, “U tsanga nam fain?”


24 Da garam igi raꞌ i maran da ini, “Dzi tsanga garam fain, da bitsintaꞌ dzi tsangan ibi gai fain yungan.”


25 Da Yisu itip irim bangin iyab i garam igi maran nidzun. Da garam igi intrung maran da itip itsangan nam, da itsangan nam santan idzidziwan.
 26 Da Yisu iwat arangan, “Wafa ungaram angu da anungꞌ tipa atangꞌa fada gamp u.”



Petrus Ifaringꞌ Yisu Arangan Kristus


(Matiu 16:13-20; Lukas 9:18-21)


27 Yisu irut riban atsungꞌa gin ifa gamp fain mingꞌa uts da Kaisaria Filipai. Mingꞌa sanab fadan da Arangan igut i ribarangan, “Amaꞌ, ampan santan ugu ini dzi mangan?”


28 Da ribarangan ini i nifunggan mungaꞌ ibiani, “Rib fain ini agu Yowanis Ruruba Garam, da fain ini agu Eliya, da fain ini profet ruas mungꞌ ugu mangan i agu.”


29 Arangan igut i ribarangan, “Da agam? Agam ibuni manga i dzi?”


Da Petrus ini Arangan nanggan mungaꞌ ibiani, “Agu Kristus, Garam Anutu Ragada mungꞌ i rima i garaman sib.”


30 Da Yisu ifai nan i ribarangan i anungꞌ nida Arangan wasi da rib fain u.



Yisu Ini Nanggan Mampan da Tipa Muntida Marataꞌ Wasi


(Matiu 16:21-28; Lukas 9:22-27)


31 Da Arangan iragi nan da ribarangan da ini, “Garam Narunggan bungꞌ awaꞌ da barabin ampi bingan. Garam Israil gudzun rusan, da garam pumuꞌa Anutu wain gudzun rusan, da garam gudzupuꞌ i nan faidagin ruas bungꞌ abugin Arangan da bungꞌ asiat Arangan rai da bungꞌ ais funub, da gubuꞌ suda iruꞌ da bits da Arangan bungꞌ atip amunti marataꞌ.”
 32 Arangan idziwar i nan santan da ribarangan, ida Petrus iyu Arangan iwaꞌ ifa sinungꞌ rib santan igi da impiꞌ Arangan i anungꞌ nida bida nigi u.


33 Da Yisu yitam i ruan da irarab riban atsungꞌa gin da impiꞌ Petrus ini binaꞌ, “Sadang, wawaꞌ manaꞌ i dzi! U maram anungꞌ ifur Anutu uwayantan u; u maram ifur garam gar uwayantan angu.”


34 Da Arangan inuꞌ ampi tsira igi impruꞌ da riban atsungꞌa gin da ini, “Bida mangan nida atsungꞌa dzi, da narim barun da wangunggan da maranggan furan, da nabuaringꞌ gai mpara i ruan gan da natsungꞌ dzi.
 35 I garam maran fura i rima runggan sib i nanggan mpada bini mingꞌa intap ani, da bungꞌ arim ganunggan rai, da bitsintaꞌ garam rima runggan rai i dzi da sisingꞌ bini gangꞌ, da bungꞌ arim ganunggan sib.
 36 I bida garam ufuma nam bunump santan intap ani, da rima ganunggan rai, da nigi naburim arangan sib nabianungꞌ?
 37 Da garam burima nanggan idzuwai da Anutu i tipa uda ganunggan sinungꞌ nam mampan?
 38 Yangin gubuꞌ aruani nam maisan gan iyus da isangꞌ sagat mangan tanginda gabun rai da waꞌa suda sagat sanab. Da bida mangan rinin miaꞌa i dzi da nanggangꞌ mingꞌa ampan igi maran, da dzi riningꞌ bungꞌ amiaꞌ gin da gubuꞌ dzi, Garam Narunggan, tipa bada ruta angira mararam da Ramangꞌ nanggan puatsadan.”


 








9
 Da Yisu ini da ribarangan, “Dzi ni nan nidzun da agam, agam fain muntida ani bungꞌ atsanga Anutu nanggan mpada tayangꞌ gan garaman naba ruta nampanggan tsiraꞌ sib raiyi, ida namus mampan.”



Yisu Rininggan Iwaꞌ Maran Mangan


(Matiu 17:1-13; Lukas 9:28-36)


2 Gubuꞌ 6 ifa sib da Yisu iyu Petrus, Dzems da Yowanis da iyab mamai guntiꞌ mangan i runggan angu mpada nigi. Fawaꞌa mamai igi sib da Arangan rinin iwaꞌ maran mangan i ribarangan maran.
 3 Arangan ngarukui gan isu maragamp da idzadzaniang iyus; garam mangan wasangꞌ i adzuꞌa bruꞌ mangan fasapa sangꞌan u.
 4 Da Eliya da Moses iwaꞌ ribarangan maran da irut Yisu ini nan.
 5 Da Petrus ini da Yisu, “Rabai,b bini angu i aga mpada ani, aga naraf marayawaꞌ iruꞌ da bits; u gam mangan, da Moses gan mangan da Eliya gan mangan.
 6 (Arangan wasruꞌ i nan idzuwai arangan nidan igi u, i ribarangan irat tsiraꞌ.)
 7 Da sung angu da maraum mangan iwaꞌ da ibuafir ribarangan, da nifun mangan iwaꞌ imingꞌ maraum ibiani, “Nigi dzi Narunggangꞌ dzi marangꞌ aridagin yusan. Waringant i Arangan nanggan!”


8 Da ringanta i nifun igi sib da sung angu ribarangan itaningꞌ taningꞌ da watsanga garam mangan u; Yisu runtaꞌ angu rurut ribarangan.


9 Da ribarangan rungꞌ yunga mamai ruꞌa badan da Yisu ini nan babampaf da ribarangan i anungꞌ nida nan mangan da rib fain i nam ribarangan tsangandan nasangꞌ Garam Narunggan natip namunti marataꞌ namingꞌ garam mampan gin.
 10 Ribarangan igif nan igi imingꞌ uwayantan da igut i ruan ibiani, “Nan Arangan nida bida ‘muntida marataꞌ mingꞌa garam mampan gin’ igi wainggan ibianungꞌ?”


11 Da ribarangan igut i Arangan, “Wain idzuwai da garam gudzupuꞌ i nan faidagin ini biani, ‘Eliya namungꞌ ba’?”


12 Da Yisu ini ribarangan nanggan mungaꞌ ibiani, “Nan igi nan nidzun, Eliya imungꞌ ba i tipa nam santan tipa waꞌa bini. Da wain ibianungꞌ i nan kakaran ugu nida bida Garam Narunggan bungꞌ ayu tsakia da garam bungꞌ atsanga Arangan nabi nam utaꞌ angu?
 13 Da bitsintaꞌ dzi ni da agam, Eliya iba sib, da ribarangan inang nam santan mingꞌa ribarangan wangunggan rutin, isangꞌ nan kakara mungꞌ i arangan.”



Yisu Isiat Marapayam Maisan Rai Sinungꞌ Mamaꞌ Marub Mangan


(Matiu 17:14-21; Lukas 9:37-43)


14 Gubuꞌ Yisu da riban iruꞌ da bits igi yunga bawaꞌan da riban atsungꞌa gin fain, da itsanga garam gudzupuꞌ i nan faidagin ruas ruta Arangan riban fain igi udzungꞌa i nan da ruan, da ampi tsiraꞌ tsuafiꞌa ribarangan sib.
 15 Da garam santan irunt fafun da itsauꞌ i tsanganda Yisu badan da santan irunt ifan i isa yaring i Arangan.


16 Da Yisu igut i ribarangan, “Agam irut ribaga udzungꞌ i nan da ruam i nam idzuwai?”


17 Da garam mangan mingꞌa ampi tsiraꞌ igi wasaꞌ ini, “Kidungwaga, marapayam maisan nanga rib nifun putidan iyantsang dzi narunggangꞌ marub da dzi yu arangan iba da agu.
 18 Da gubuꞌ marapayam maisan igi yantsanga arangan, da itapu arangan iruꞌ intap. Arangan nifu fufuat iyus da igara gris gris da rinin santan irururung. Da dzi gut i u ribam atsungꞌa i agu i siata marapayam maisan igi rai da inang itsiri.”


19 Da Yisu ini nan mungaꞌ ibiani, “Agam yangin gubuꞌ aruani, agam garam mamida i muarutsan! Dzi rut agam impai gubuꞌ guntiꞌ bingan, da gubuꞌ idzuwai da agam muarutsan? Wayu mamaꞌ igi naba da dzi.”


20 Ibinigi da ribarangan iyu arangan ifan. Da marapayam maisan tsanganda Yisu, da sung angu da yuntsiang i mamaꞌ igi da ibrup iruꞌ intap, nifu fufuat iwaꞌ da irimpingꞌ i ruan iyung.


21 Da Yisu igut i mamaꞌ igi ramanggan, “Gubuꞌ idzuwai da nam ani waꞌ da arangan isu miamun?”


Da ramanggan ini, “Gubuꞌ arangan mamaꞌ narun angu.
 22 Gubuꞌ ampi bingan da marapayam maisan igi itapu arangan iyab dzaf da iruꞌ mpui i isa arangan funub. Da bitsintaꞌ bida agu sangꞌan, da maram wantuꞌ agai ani da warim aga sib.”


23 Da Yisu ini, “Ibianungꞌ da u ni, ‘Bida agu sangꞌan’? Anutu isangꞌ i nanga nam santan da mangan bida muarutsan.”


24 Da sung angu da mamaꞌ igi ramanggan inuꞌ ibiani, “Dzi muaruts, da warim dzi nanggangꞌ mamida i muarutsa babampafan ani sib.”


25 Da Yisu tsanganda ampi tsiraꞌ runta badan, da Arangan impiꞌ marapayam maisan igi, “Agu marapayam nanga garam nifun da ringan putidan, Dzi nani da agu, wawaꞌ ba sinungꞌ arangan da anungꞌ tipa atangꞌa i arangan u.”


26 Da marapayam maisan iyaiꞌ tsiraꞌ da yuntsiang i mamaꞌ igi tsiraꞌ bingan da iwaꞌ sinungꞌ arangan. Da mamaꞌ igi iwaꞌ ibi garam mampan, ibinigi da garam ampi bingan ini, “Arangan imamp.”
 27 Da bitsintaꞌ Yisu igif arangan bangin da iraꞌ gin iyab da arangan imunti.


28 Da gubuꞌ Yisu ruta riban atsungꞌa gin angu atangꞌa ungar wasaꞌ sib, da ribarangan igut i Arangan, “Wain idzuwai da aga wasangꞌ i daruda marapayam maisan igi rai u?”


29 Da Yisu ini ribarangan nanggan mungaꞌ ibiani, “Nan udagin angu da isangꞌ i daruda marapayam maisan bida nigi rai.”



Yisu Itip Ini i Nanggan Mampan da Tipa Muntida Marataꞌ


(Matiu 17:22-23; Lukas 9:43-45)


30 Ribarangan itangin gamp igi rai da iyung intap Galili ifan. Yisu ibugin i rib fain sruꞌa i ribarangan gan mpada gin,
 31 i wain, Arangan yutus i riban atsungꞌa gin angu i nan fain. Da ini da ribarangan, “Bungꞌ atangin Garam Narunggan nafa garam ipiap banginggan. Da ribarangan bungꞌ ais Arangan funub, da mampa sib, da gubuꞌ iruꞌ da bits da bungꞌ atip namunti marataꞌ.”
 32 Da bitsintaꞌ Yisu riban atsungꞌa gin igi wasruꞌ i nan Arangan nidan igi wainggan u, da irat i guta i Arangan gin.



Manga Nida Suda Miamun


(Matiu 18:1-5; Lukas 9:46-48)


33 Yisu da riban atsungꞌa gin ibawaꞌ gamp Kapenaum. Da gubuꞌ atangꞌa ungar wasaꞌ da Arangan igut i ribarangan, “Agam ini nan idzuwai da ruam imingꞌ sanab iba?”
 34 Da bitsintaꞌ ribarangan impa untras angu, i wain, ribarangan yudzungꞌ i nan da ruan imingꞌ sanab iba i mangan nigi suda tsiraꞌ yusan.


35 Yisu impa iruꞌ da inuꞌ aposel rusan 12 igi iba da ini, “Bida mangan nida suda miamun da arangan nasu garam bampan bingan, da nasu mamaꞌ gum i santan.”


36 Da Arangan iyu mamaꞌ narun mangan iba imunti wasaꞌ i ribarangan. Da yarimp mamaꞌ narun igi da ini da ribarangan,
 37 “Bida manga isa yaring i mamaꞌ narun mangan bida ani i dzi binganggangꞌ, da yis yaring i dzi; da manga isa yaring i dzi anungꞌ yis yaring i dzi angu u, da bitsintaꞌ yis yaring i aru tanginda dzi badan ugu impruꞌ ibinigi.”



Manga Mamida i Rima Ipiap i Agi Isu Agi Gangꞌ Mangan


(Lukas 9:49-50)


38 Da Yowanis ini da Arangan, “Kidungwaga, aga tsanga garam mangan siata marapayam maisan i u binganggam. Da aga ni da arangan i tanginda rai, i wain, arangan anungꞌ yatsungꞌ i agi.”


39 Da Yisu ini, “Anungꞌ muntida sib i arangan u, i manga bida nanga nam maran mangan i dzi binganggangꞌ da wasangꞌ nida nan maisan i dzi sung angu u,
 40 i manga mamida i rima ipiap i agi isu agi gangꞌ mangan.
 41 Dzi nani nan nidzun da agam, manga rima kap mpui mangan da agam, i wain, agam iyu Kristus binganggan, da garam igi bungꞌ ayu nam igi mungaꞌ gan.



Watsanga Runggam Sib i Nam Nanga Garam Ruaꞌa i Asub


(Matiu 18:6-9; Lukas 17:1-2)


42 “Da bitsintaꞌ bida manga nanga mamaꞌ narun narun tuas aru muarutsa dzi ani manga ruaꞌa i asub, da bungꞌ awaꞌ da barabin nayus barabin bida dzura i tauf tsiraꞌ i arangan wan da tapuda ruꞌa uruts wasaꞌ.
 43-44 Da bida u bangim mangan nanga agu waꞌan da asub da warab utap. Anungꞌ idaum i bangim iruꞌrun rumingꞌan da u fada dzaf gada ratar ntingan angu.g Bungꞌ adaum nayus i u waꞌan da nam mpada ratar ntingan ruta bangim bits tutupan.
 45-46 Da bida u fagam mangan nanga agu waꞌan da asub da warab utap. Anungꞌ idaum i Anutu tapuda agu ruꞌa dzaf gada ratar ruta fagam iruꞌrun.h Bungꞌ adaum nayus i u waꞌan da nam mpada ratar ntingan ruta fagam bits tutupan.
 47 Da bida u mara nidzun mangan nanga agu waꞌan da asub da waruaꞌ rai. Bida u atangꞌa Anutu nanggan mpada tayangꞌ gan garaman ruta mara nidzun bitsintaꞌ angu, da nan imaꞌ. Da bitsintaꞌ anungꞌ idaum i u mara nidzun iruꞌrun rumingꞌan da Anutu tapuda agu ruꞌa dzaf gada ratar,
 48 mingꞌa mumai ‘turup gada ribarangan mamida i mampan, da dzaf mamida i mampan.’


49 “Anutu bungꞌ atiri dzaf nayab i garam santan nabi garam nangan da tirida iriꞌ i nam tsaradan santan suda dangki fadan da Arangan.
 50 Iriꞌ igi nam ngarubini bingan. Da bitsintaꞌ bida gamiꞌ adzuꞌan da giriripan gan maꞌan, da wasangꞌ tipa nanga nam manga i iriꞌ igi i tipa giriripan u. Imaꞌ. Agam nawaꞌ abi iriꞌ bini nanga nam mpadan waꞌa bini da wampa wampruꞌ ruam ruta nan nufan.”


 


b 9:5 Rabai — Nan Rabai wainggan ibi ‘Kidungwaga’.


g 9:43-44 Mingꞌa papiar ratar fain mingꞌa nifu nan Grik da nan bida ani imingꞌ ampap ani: “mingꞌa mumai ‘turup gada ribarangan mamida i mampan, da dzaf mamida i mampan.’ ” Watsanga ampap 48.


h 9:45-46 Mingꞌa papiar ratar fain mingꞌa nifu nan Grik da nan bida ani imingꞌ ampap ani: mingꞌa mumai ‘turup gada ribarangan mamida i mampan, da dzaf mamida i mampan.’ ” Watsanga ampap 48.








Nan Siata Finin ma Gabun Rai


(Matiu 19:1-12; Lukas 16:18)



10
 Yisu itangin gamp Kapenaum rai da ifa intap Yudia da yis mpui Yordan udziꞌ da ifa marafain. Da ampi tsiraꞌ iba da Yisu ibi mungꞌ ugu, da Arangan itip ifis i nan ibi musa nangan da gubuꞌ santan ugu.


2 Da garam Farisai fain iba da yintsaꞌ Yisu i nan guta gin ini binaꞌ, “Bida garam manga siata fininggan rai, da bungꞌ asangꞌ Nan Faidagin, ma?”


3 Da Yisu ini ribarangan nanggan mungaꞌ ibiani, “Da Moses ifai nan i agam ibianungꞌ?”


4 Da ribarangan ini, “Moses ini ibi garam isangꞌ i akara papiar i safa bruꞌ gudzun uda ruan da siata finin rai.”


5 Da Yisu ini ribarangan nanggan mungaꞌ ibiani, “Agam wangum ibabampaf wasi, ibinigi da Moses yakar nan igi da agam.
 6 Da bitsintaꞌ miamun ugu, gubuꞌ Anutu tanginda nam santan, da Arangan ‘itip garam da sagat.’
 7 ‘I wain aru nigi da garam inang da itangin ramanggan da rinanggan rai da irut fininggan impai
 8 isu nam wain bitsintaꞌ.’ Ibinigi da ribarangan ruwasu iruꞌrun u; imaꞌ, isu nam wain bitsintaꞌ angu.
 9 Ibinigi da nam Anutu udzuda mpruꞌa da ruan sib da garam gar anungꞌ brangan u.”


10 Da gubuꞌ ribarangan fampada ungar wasaꞌ da Yisu riban atsungꞌa gin ibinigi igut i Arangan i nan igi.
 11 Da Yisu ini da ribarangan, “Garam mangan bida siata fininggan rai da tipa uda sagat mangan da inang asub araraꞌan i fininggan.
 12 Da bida sagat tanginda gabunggan rai da suda gabun i garam mangan da arangan inang asub araraꞌan i gabunggan.”



Mamaꞌ Narun Narun da Yisu


(Matiu 19:13-15; Lukas 18:15-17)


13 Da rib fain iyu mamaꞌ narun narun iba i Yisu rima bangin ragun gin, da bitsintaꞌ Arangan riban atsungꞌa gin impiꞌ ribarangan.
 14 Da gubuꞌ Yisu tsangandan, da anungꞌ irim wangun da riban igi u, da ini, “Watangin mamaꞌ narun narun igi naba da dzi, da anungꞌ muntida sib in u, i Anutu nanggan mpada tayangꞌ gan garaman bungꞌ awaꞌ da garam atsungꞌa sanab bida narun narun ani sanaban.
 15 Dzi nani nan nidzun bingan da agam, manga mamida muarutsa Anutu i mpada tayangꞌ arangan bida mamaꞌ narun da wasangꞌ i mpada wasaꞌ i Anutu nanggan mpada tayangꞌ gan garaman.”
 16 Da Arangan igif mamaꞌ narun narun igi da irim bangin ragun gin da iyugin da Anutu i nanga bini i ribarangan.



Garam Nam Bunump Tsiraꞌ


(Matiu 19:16-30; Lukas 18:18-30)


17 Da Yisu tipa uriꞌa i yunga fadan da garam mangan irunt iba idzaꞌ fagan iruꞌ Arangan maran da ini, “Kidungwaga tsiraꞌ bini, dzi bunanga bida anungꞌ i waꞌan da nam mpada ratar ntingan?”


18 Da Yisu ini da arangan ibiani, “Ibianungꞌ da u faringꞌ dzi bini? Garam manga anungꞌ bini u, imaꞌ, Anutu runtaꞌ angu.”
 19 U sruꞌ i nan faidagin sib ibiani: ‘U mais garam funub maꞌ. U ma-araraꞌ maꞌ. U mawap nam maꞌ. U madzur garam maꞌ. U maiyuꞌ garam i uda i nanggan maꞌ. Watsarif ramanggam da rinanggam.’ ”


20 Da garam arangan ini, “Kidungwaga, dzi yatsungꞌ sanab igi santan da dzi mamaꞌ isiꞌ angu.”


21 Da Yisu intrung maran i arangan da maran yari gin da ini, “Nam bitsintaꞌ angu da agu anungꞌ inang u. Wafan da wasub moni i nam bunumpam santan da warim moni da garam sauda runggan da u bungꞌ awaꞌ da nam bini namingꞌ Gunungun. Da waba atsungꞌ i dzi.”


22 Gubuꞌ garam igi ringanta i nan igi da iyafi asap uput, da ifa gan arun ruta wangun barabindan angu i arangan garam nam bunump tsiraꞌ bingan.


23 Yisu irarab ifa iba da ini da riban atsungꞌa gin ibiani, “Rib nam bunump tsiraꞌ bungꞌ abarabin i atangꞌa Anutu nanggan mpada tayangꞌ gan garaman.”


24 Da Arangan riban atsungꞌa gin irunt fafun i Arangan nanggan nidan igi. Da bitsintaꞌ Yisu itip ini, “Narungꞌ ruas, barabin tsiraꞌ bingan i atangꞌa Anutu nanggan mpada tayangꞌ gan garaman!
 25 Garam nam bunump nanggan atangꞌa Anutu nanggan mpada tayangꞌ gan garaman barabin gan iyus kamir barabin gan atangꞌa i nil marabampun.”


26 Da riban irunt fafun tsiraꞌ da ini da ruan, “Bidanigi da mangan igi bungꞌ awaꞌ da nam mpada ratar ntingan?”


27 Yisu irarab ribarangan da ini, “Garam gar wasangꞌ i nangan u, da bitsintaꞌ nam igi wabarabin da Anutu u, i Anutu isangꞌ i nanga nam santan.”


28 Da Petrus ini da Arangan, “Waringantin, aga tangin nanggangꞌ santan rai da yatsungꞌ Agu.”


29 Da Yisu ini, “Dzi ni nan nidzun bingan da agam, rib aru tanginda ungaran ma rain rusan ma nafun rusan ma rinanggan ma ramanggan ma narun rusan ma intapan i pumuꞌa dzi da sisingꞌ bini gangꞌ,
 30 da ribarangan bungꞌ awaꞌ da nam igi mungaꞌ gan nayus nasangꞌ 100 da gubuꞌ aru rumpada intap ani, bida ungar, rain ruas, nafun ruas, rinan ruas, narun ruas, da intapan, nampruꞌ da ipiap rib riman. Da waꞌa gubuꞌ bampan aga, da ribarangan bungꞌ awaꞌ da nam mpada ratar ntingan.
 31 Da bitsintaꞌ rib ampi bingan suda miamun bungꞌ asu bampan, da rib bampan bungꞌ asu miamun.”



Yisu Itip Iragi Nanggan Mampan Wasi


(Matiu 20:17-19; Lukas 18:31-34)


32 Ribarangan iyung iyab sanab fada Yerusalem da Yisu imungꞌ i riban atsungꞌa gin, da ribarangan irunt fafun tsiraꞌ, da rib fain atsungꞌa ribarangan irat. Da Yisu itip iyu riban 12 igi ifa sanab ringan da iragi nan da ribarangan i nam idzuwai bungꞌ awaꞌ da Arangan,
 33 ini biani, “Agi yung iyab Yerusalem, da garam bungꞌ atangin Garam Narunggan nafa da garam pumuꞌa Anutu wain gudzun rusan da garam gudzupuꞌ i nan faidagin ruas, da ribarangan bungꞌ adzur nan i isa Arangan funub. Da bungꞌ arim Arangan nafa da garam marautu mingꞌa manaꞌ i utup Yuda banginggan.
 34 Da bungꞌ arim umpur i Arangan da natupingꞌ nifu gurun gin da naripi Arangan da nais Arangan funub. Da gubuꞌ iruꞌ da bits ntsupa sib da Arangan bungꞌ atip namunti marataꞌ.”



Dzems da Yowanis Nanggan Yaiꞌa Ruan da Yisu


(Matiu 20:20-28)


35 Da Sebedi narun rusan iruꞌrun, Dzems da Yowanis, iba da Yisu da ini binaꞌ, “Kidungwaga, aga ni U nanga nam idzuwai aga guta Agu gin i agai.”


36 Da Arangan ini da ribarangan, “Agam ini dzi nanga nam idzuwai i agam?”


37 Da ribarangan ini, “Warim aga mangan nampa U bangi bini gam da mangan nampa U bangi yas gam namingꞌ U nanggam dzidziwandan wasaꞌ da gubuꞌ Agu uda bingan tsiraꞌ.”


38 Da Yisu ini, “Agam anungꞌ isruꞌ i nam idzuwai agam guta gin. Agam isangꞌ i numa i kap fungꞌa i nam tsakia sangꞌa dzi numan, ma yiꞌa i mpui ruruban i nam tsakia sangꞌa dzi yiꞌa gin?”


39 Da ribarangan ini, “Aga sangꞌ.”


Da Yisu ini da ribarangan, “Agam bungꞌ anum i kap dzi numan da nayiꞌ i mpui ruruban dzi yiꞌa gin.
 40 Da bitsintaꞌ mpada dzi bangi bini ma bangi yas, da dzi runggangꞌ anungꞌ isangꞌ i nidan u. Mumai igi isu rib aru Ramangꞌ Anutu tagada sib ugu gan.”


41 Da gubuꞌ riban 10 fain igi ringanta i nan Dzems da Yowanis nidan igi da anungꞌ irim wangun da iruꞌ igi u.
 42 Da Yisu inuꞌ ribarangan santan impruꞌ da ini, “Agam itsangan, garam marautu gudzun rusan inang gum babampaf i suda wain i ampanggan, da gan garaman nifutsarif ini nan babampaf i ampanggan santan atsungꞌa ribarangan nanggan.
 43 Da bitsintaꞌ agam anungꞌ atsungꞌa i sanab bida nigi u. Bida agamam mangan nida suda tsiraꞌ i agam, da nasu agam mamaꞌ gam pumuꞌan.
 44 Da agamam mangan nida suda miamun i agam, da nasu agam santan mamaꞌ gumam utaꞌ.
 45 I wain, Garam Narunggan ibinigi anungꞌ iba i garam pumuꞌa Arangan u; iba i suda garam pumuꞌan da rima runggan rai suda nam ntsuman i tipa uda ampi bingan.



Garam Maran Gampaman Mingꞌa Gamp Dzeriko Maran Itaꞌ


(Matiu 20:29-34; Lukas 18:35-43)


46 Da ribarangan ibawaꞌ gamp Dzeriko. Da gubuꞌ Yisu da riban atsungꞌa gin da ampi tsiraꞌ tanginda Dzeriko rai, da garam maran gampaman mangan binganggan Bartimius, Timius narunggan,q impa sanab ringan da iyaiꞌ ruan da garam i nam.
 47 Da arangan ringanta gin bida Yisu garam Nasaret badan da arangan inuꞌ ibiani, “Yisu, Tafit Narunggan, wagaib dzi ani!”


48 Garam ampi bingan impiꞌ arangan da ini rutin i mpada frap nufan, da bitsintaꞌ arangan rungꞌ iyaiꞌ nifun tsiraꞌ bingan, “Tafit Narunggan, wagaib dzi ani!”


49 Da Yisu ifa munti da ini, “Wani da arangan naba.”


Da ribarangan ini da arangan, “Wangum nababampaf da wauriꞌ! I Arangan inuꞌ agu.”
 50 Arangan ipruts iyab da itapu ngarukui gan guntiꞌ atsufa i manaꞌ rai da iba da Yisu.
 51 Da Yisu igut i arangan, “U ni dzi nanga nam idzuwai i agu?”


Da garam maran gampaman ini, “Rabai,s dzi ni tsanganda nam.”


52 Da Yisu ini, “Wafan, u nanggam muarutsan inang u maranggam idaum.” Sung angu da arangan maran intap ruan da itsanga nam ratar, da yatsungꞌ Yisu imingꞌ sanab ifan.


 


q 10:46 Bartimius, Timius narunggan — Bingan Bartimius wainggan ibi ‘Timius narunggan marub’.


s 10:51Rabai — Nan Rabai wainggan ibi ‘Kidungwaga’.








Yisu Yatangꞌ Gamp Tsiraꞌ Yerusalem Ibi King


(Matiu 21:1-11; Lukas 19:28-40; Yowanis 12:12-19)

 Gubuꞌ ribarangan yunga bawaꞌa uts da Yerusalem, da ibawaꞌ Betfage da Betani mingꞌa mamai Oliv, da Yisu itangin garaman atsungꞌa gin iruꞌrun imungꞌ
 2 da ini rutin, “Agam wamungꞌ gamp aga. Da gubuꞌ agam atangꞌa fadan, da agam bungꞌ atsanga dongki naru faꞌ mangan garam mamida i mpada gin mungꞌ da idzur i nigi. Wakiraꞌ bruꞌ gin da wauntapin waba ani.
 3 Da bida rib fain guta i agam, ‘Wain idzuwai da agam inang igi?’ da wani rutin, ‘Nifutsarif ini nanga gum in da bungꞌ atip natangin naba sung angu.’”


4 Rib iruꞌ igi ifan da iwaꞌ da dongki naru faꞌ muntida sanab, rib fain idzur ifan da ungar mangan muantsi gan. Da ribarangan ikiraꞌ.
 5 Da garam fain muntidan nigi igutin, “Agam ikiraꞌ dongki narun igi i mantuda gin?”
 6 Da rib iruꞌ igi ini nan mungaꞌ ibi Yisu nidan da ribarangan ugu, da ribigi itus maran angu i ribarangan da iyu ifan.
 7 Da ribarangan untapa i dongki narun igi bawaꞌan da Yisu da yafus gan ngarukui gan guntiꞌ mingꞌa manaꞌ ntuaꞌ iyabin da Arangan impa gin.
 8 Garam ampi bingan yafus ngarukui gan iruꞌ sanab, da fain yafus sai da gai yafan raba mingꞌa gum wasaꞌ.
 9 Da garam santan yunga mungꞌan i Yisu da yunga atsungꞌan inuꞌ da ini,


“Hosiana!a Watsarif Anutu!


Nifutsarif Anutu ifinti Arangan aru bada i Arangan binganggan!


10 Anutu ifinti Tafit Narunggan bada bida King i mpada tayangꞌ gan garaman!


Hosiana! Nan tsarifan nafan da Anutu mpada wagungꞌ!”


11 Da Yisu yatangꞌ Yerusalem da ifa Ungar Mararam. Da Arangan iyung da itsanga nam santan, da bitsintaꞌ nam inuf sib da itip irut riban 12 iwaꞌ ifa Betani.



Yisu Ipupuarap da Gai Fik da Imaringꞌ


(Matiu 21:18-22)


12 Da gubuꞌ pisan fada maiꞌ da ribarangan tanginda Betani rai, da Yisu mangits irut.
 13 Da itsangan gai fik mangan yafan yusan muntida ruguntiꞌ, da Arangan ifa i tsanganda gai igi ikap nidzun, ma imaꞌ. Da fawaꞌan da gai igi, da itsangan yafan runggan angu da isau nidzun, i wain, anungꞌ iwaꞌ i gubuꞌ gan kapa nidzun u.
 14 Da Yisu ini da gai igi, “Garam mangan anungꞌ tipa gada nidzun mangan mingꞌa agu gin ntingan u.” Da riban atsungꞌa gin iringant i Arangan nanggan nidan igi.



Yisu Idaru Garam Suba Nam Sinungꞌ Ungar Mararam


(Matiu 21:12-16; Lukas 19:45-48)


15 Fawaꞌa Yerusalem, da Yisu yatangꞌ Ungar Mararam ntiangꞌ gan wasaꞌ da idaru garam suba nam da rantsa nam. Arangan yitam i garam suba moni tiriang gan da yitam i bintip garam mpada gin i rantsa ngasabusir in.
 16 Da Arangan ipaꞌ garam i anungꞌ buaringꞌa nam fada badan mingꞌa Ungar Mararam ntiangꞌ gan wasaꞌ igi u.
 17 Da Arangan ifis i nan da ribarangan da ini, “Nan mingꞌa Anutu nanggan akaran ratar ibiani, ‘Bungꞌ afaringꞌ Dzi ungarangꞌ nabi garam intap santan ungaran udagin.’ Da bitsintaꞌ agam inang ungar ani ibi garam wapa nam mumai gan kupa gin!”


18 Da garam pumuꞌa Anutu wain gudzun rusan da garam gudzupuꞌ i nan faidagin ruas ringanta gin da isau sanab i isa Arangan funub. I ribarangan irat i Arangan, i wain, itsangan ampan santan irunt fafun da itsauꞌ i Arangan nanggan fisagin.


19 Da nam nanga idziangan da ribarangan itangin gamp tsiraꞌ rai da iwaꞌ ifan.



Yisu Iragi Gai Fik Wainggan Mayangꞌa Gin


(Matiu 21:19-22)


20 Da ribarangan tipa yungan fadan da tataꞌ da itsangan gai fik igi imayangꞌ gin imingꞌ igat da iyab ifa sangꞌ buntun.
 21 Da Petrus maran itip ifur da ini, “Rabai,d watsangan! Gai fik u pupuarapa rutin ugu imayangꞌ gin wa.”


22 Da Yisu ini da ribarangan, “Wamuaruts Anutu nidzun.
 23 Dzi nani nan nidzun da agam, bida manga nidan da mamai ani, ‘Wafan da watapu runggam waruꞌ uruts aga,’ da bida arangan muarutsa bida nan arangan nidan igi bungꞌ awaꞌ nasu nidzun da wangun mamida i suda iruꞌrun, da Anutu bungꞌ anang nasu nidzun da arangan.
 24 Ibinigi da dzi nani da agam, nam santan agam guta i Anutu gin, da wamuaruts nidzun nabi agam iyu sib, da Anutu bungꞌ anang nasu nidzun da agam.


25 Da bida agam muntida i udagin, da bida agam gifa garam mangan ragun i wangum, da wasiat rai mungꞌ, ida agam Ramanggam mpada gunungun bungꞌ asiat agam nanggam maisan rai.
 26 f



Garam Yuda Igut i Yisu i Wainggan


(Matiu 21:23-27; Lukas 20:1-8)


27 Ribarangan batipa waꞌa Yerusalem, da gubuꞌ Yisu ruyunga Ungar Mararam ntiangꞌ gan wasaꞌ igi, da garam pumuꞌa Anutu wain gudzun rusan, da garam gudzupuꞌ i nan faidagin ruas, da garam gudzun ruas mingꞌa wasaꞌ i ampan iba da Arangan.
 28 Da igutin, “U nang nam santan igi i manga binganggan da nampanggan? Da manga taga ruan da agu i nanga nam bida nigi?”


29 Da Yisu ini ribarangan nanggan mungaꞌ ibiani, “Dzi bungꞌ agut i agam i nan guta gin mangan. Da bida agam nida nan mungaꞌ da dzi, da dzi bungꞌ ani da agam i dzi nang nam santan igi i manga binganggan da nampanggan.
 30 Agam wani da dzi! Nampangꞌ Yowanis ruruba garam in iba imingꞌ Anutu gin ma iba imingꞌ garam gar gin?”


31 Da ribarangan ini nan da ruan ibiani, “Bida agi nida bida ani, ‘Iba imingꞌ Anutu gin,’ da arangan bungꞌ ani, ‘Ibianungꞌ da agam imami muarutsa arangan?’
 32 Da bitsintaꞌ, bida agi nida bida ani, ‘Iba imingꞌ garam gar gin,’ da anungꞌ isangꞌ.” (I ribarangan irat i ampan, i wain, rib santan imuaruts ibi Yowanis igi profet mangan.)


33 Da ribarangan ini Yisu nanggan mungaꞌ ibiani, “Aga anungꞌ isruꞌ gin u.”


Da Yisu ini, “Dzi binigi, dzi wasangꞌ i nidan da agam i dzi nang nam santan igi i manga binganggan da nampanggan.”


 


a 11:9 Hosiana! — Nan ‘Hosiana!’ mingꞌa nifu nan Hibru wainggan ibi ‘Warim aga sib!’, da bitsintaꞌ mingꞌa Yisu gubuꞌ gan mpadan, da ifaringꞌ ibi ‘nan tsarifan nafan da Anutu’.


d 11:21 Rabai — Nan Rabai wainggan ibi ‘Kidungwaga’.


f 11:26 Mingꞌa papiar Grik ratar fain da yakar nan mingꞌa ampap 26 ibiani: “Da bitsintaꞌ, bida agam mamida i siata rai, da agam Ramanggam mpada gunungun wasangꞌ i siata agam nanggam maisan rai bida nigi u.” Da bitsintaꞌ, mingꞌa papiar Grik ratar nidzun fain da nan igi anungꞌ imingꞌ gin.








Nan Raman i Garam Mpada Tayangꞌ Gum Wain


(Matiu 21:33-46; Lukas 20:9-19)

 Da Yisu ini nan da ribarangan i nan raman ini binaꞌ, “Garam mangan intang gum wain mangan, intang ntiangꞌ iwafiꞌ gin, da iraf ntsuf mangan da itiri tauf in i tipa wain gurun gin. Da iraf ungar guntiꞌ mangan i garam mpada gin da mpruꞌa i gum igi. Da irim gum igi ifa rib faingꞌ banginggan i nanga gum yaba gin. Da itip nan i ribarangan uda nam igi nidzunggan marafaingꞌ da rima faingꞌ da arangan. Ida arangan ifa sanab bingibing mangan.
 2 Da gubuꞌ nam gum nidzun waꞌan, da arangan itangin mamaꞌ guman mangan ifan da garam mpada tayangꞌ gum i uda wain nidzun igi fain mingꞌa gum wain igi.
 3 Da bitsintaꞌ ribarangan impung da yis arangan da iwat rai ifa bangi sasaꞌ.
 4 Ida arangan itip itangin mamaꞌ guman mangan ifan da ribarangan. Tuasarangan yis arangan gudzun da inang maisan i arangan.
 5 Arangan itip iwat mangan, da ribarangan yis funub. Da arangan rungꞌ iwat fain, da ribarangan irim tsakia da fain da yis fain funub.


6 “Da garam bitsintaꞌ rumpada i arangan tanginda fadan igi, arangan narunggan bitsintaꞌ maran arida gin. Arangan itangin narunggan igi ifan imingꞌ bampa sib i garam santan, da ini, ‘Tuasarangan bungꞌ atsarif dzi narunggangꞌ.’


7 “Da bitsintaꞌ ribarangan ini da ruan, ‘Garam igi bungꞌ asu wain i ramanggan nam bunumpan santan. Agi nais funub da gum wain ani bungꞌ asu agi gangꞌ.’
 8 Ibinigi da ribarangan impung arangan da yis funub, da itapu arangan iwaꞌ manaꞌ i gum wain igi.


9 “Da gum wain igi rinunggan bunanga bida anungꞌ? Arangan bungꞌ aba da nais rib mpada tayangꞌ gum wain igi funub da natangin gum igi nafan da garam fain.
 10 Mabi agam anungꞌ ifaringꞌ nan akaran mangan nida bida ani:


‘Tauf aru garam tipa ungar tapuda rai ugu


isu tauf bini iyus tauf santan i antungꞌa ungar yaba gin.


11 Nifutsarif Yawe runggan inang nam igi iwaꞌ,


da iwaꞌ ngarubini angu i aga maranggangꞌ


da aga runt fafun gin.’ ”


12 Da garam pumuꞌa Anutu wain gudzun rusan, da garam gudzupuꞌ i nan faidagin ruas, da garam gudzun ruas mingꞌa wasaꞌ i ampan igi isruꞌ gin ibi Yisu ini nan raman igi iyab i ribarangan. Da isau sanab i mpunga Arangan, da bitsintaꞌ irat i ampi tsiraꞌ igi, ibinigi da ribarangan itiri Arangan rai da ifa gan arun.



Rima Takis Fadan da King Tsiraꞌ Kaisar


(Matiu 22:15-22; Lukas 20:20-26)


13 Raiyi da ribarangan itangin garam Farisai fain da garam fain muntida barun i Herot Antipas ifan da Yisu i iyuꞌa Arangan i nida nan asub da mpunga Arangan.
 14 Tuasarangan ibawaꞌ da Arangan da ini, “Kidungwaga tsiraꞌ, aga sruꞌ gin i agu garam nida nan nidzun. Agu anungꞌ irat i garam mangan u. U ni nan rururungan da garam santan, garam ruta bingan tsiraꞌ da garam utaꞌ impruꞌ ibinigi. Da u ni nan nidzun angu da santan i santingꞌa Anutu sanaban. Garam Yuda nanggan faidagin ini wai, isangꞌ agi rima takis fadan da Kaisar, ma imaꞌ? Agi riman ma agi anungꞌ riman?”


15 Da bitsintaꞌ Yisu isruꞌ i ribarangan uwayantan iyuꞌa Arangan igi da ini da ribarangan, “Wain idzuwai da agam yintsaꞌ dzi? Warim moni mangan naba da dzi natsangan.”
 16 Tuasarangan irim moni mangan rutin, da Arangan igut i ribarangan, “Manga maraganunggan da binganggan imingꞌ i moni ani?”


Da ribarangan ini, “Kaisar.”


17 Da Yisu ini da ribarangan, “Nabinigi da warim Kaisar nanggan nafan da Kaisar da Anutu nanggan nafan da Anutu.”


Da ribarangan irunt fafun i Arangan.



Nan Garam Mampan Tipa Muntida Marataꞌ da Uda Ruan


(Matiu 22:23-33; Lukas 20:27-38)


18 Da garam Sadusi, rib nida garam mampan mamida tipa muntida marataꞌ ugu, fain iba da Yisu da igutin ibiani,
 19 “Kidungwaga tsiraꞌ, Moses yakar nan faidagin ibiani da agi: bida garam mangan mampan da fininggan rumpadan ruta narun ruas maꞌan, da garam igi rainggan nau sagat yaruf igi da narim narun rutin i faringꞌa rainggan yaba gin.b
 20 Garam mangan irim narun ruas marub 7. Da narun miamun iyu finin da warim narun u, da imamp.
 21 Da narun ampada garam miamun itip iyu sagat yaruf da bitsintaꞌ imamp da warim narun u. Da rubinigi i garam atsungꞌa garam iruꞌ igi.
 22 Isangꞌ ruan angu, da garam 7 igi mangan warim narun mangan da sagat yaruf igi u. Santan imamp sib da sagat igi imamp bampan.
 23 Ibinigi da waꞌa gubuꞌ garam mampan tipa muntida marataꞌ da sagat igi bungꞌ asu mangan igi fininggan? I garam 7 bingan iyu arangan sib.”


24 Da Yisu ini ribarangan nanggan mungaꞌ ibiani, “Agam ini nan asub i agam imami sruꞌa i Anutu nanggan kakaran da Anutu nampanggan.
 25 Gubuꞌ garam mampan tipa muntida marataꞌ da ribarangan wasangꞌ i uda finin ma suda gabun u. Da bitsintaꞌ ribarangan bungꞌ awaꞌ nabi angira Gunungun.
 26 Da aruani da dzi bungꞌ adziwar i nan mampan da tipa muntida marataꞌ. Agam ifaris nan Moses akara yaba i dzaf gada gai maragagab ugu, ma? Mingꞌa nan igi da Anutu ini nan da arangan ibiani, ‘Dzi Abraham Anutu gan da Isak Anutu gan da Yakop Anutu gan.’
 27 Da Anutu anungꞌ isu garam mampan Anutu gan u; Arangan isu garam maran taꞌan Anutu gan. Ibinigi da ribarangan rungꞌ impaie agam ini nan asub tsiraꞌ bingan!”



Nan Faidagin Miamun


(Matiu 22:34-40; Lukas 10:25-28)


28 Da garam gudzupuꞌ i nan faidagin mangan iba da iringant i ribigi udzungꞌa i nan da ruan da Yisu nida ribarangan nanggan mungaꞌ bini angu, da arangan igut i Yisu, “Nan faidagin idzuwai iyus nan faidagin santan da isu nan faidagin miamun?”


29 Da Yisu ini, “Nan faidagin miamun da tsiraꞌ ani: ‘Ampan Israil, waringantin bini! Nifutsarif Yawef agi Anutu gangꞌ, Nifutsarif Yawe runtaꞌ angu impai.
 30 Maram wari i Nifutsarif Yawe u Anutu gam ruta wangunggam santan da ganunggam santan da uwayantam santan da riniurun gam santan.’
 31 Da nan mangan ampadan nigi ini ibiani, ‘Maram wari i u rinum rusam nabi u maram arida i runggam.’ Da nan faidagin mangan anungꞌ iyus nan faidagin iruꞌ igi u.”


32 Da arangan ini da Yisu, “Kidungwaga tsiraꞌ, nan bini. U ni nan nidzun bingan i Anutu runtaꞌ angu impai da mangan wampai impruꞌ da Arangan u.
 33 Maran arida i Arangan da wangunggam santan da uwayantam santan, da riniurun gam santan, da maran arida i u rinum rusam bida u maram arida i runggam iyus apu taida i dzaf da nam tsaradan santan suda dangki da Anutu.”


34 Gubuꞌ Yisu ringanta i arangan nida nan da uwayant bini, da ini da arangan, “U anungꞌ impa guntiꞌ i Anutu nanggan mpada tayangꞌ gan garaman u.” Da gubuꞌ arigi fadan da garam santan irat i tipa guta i Yisu i nan fain.



Mangan Narunggan Kristus?


(Matiu 22:41-46; Lukas 20:41-44)


35 Da Yisu rungꞌ fisa i nan mingꞌa Ungar Mararam ntiangꞌ gan wasaꞌ da ini ibiani, “Ibianungꞌ da garam gudzupuꞌ i nan faidagin ini Kristus igi Tafit narunggan?
 36 Tafit runggan, wasaꞌ i Marapayam Mararam riniurunggan, ini ibiani,


‘Nifutsarif Yawe ini da dzi Nifutsarifangꞌ ibiani,


“Wampa dzi bangingꞌ bini


nasangꞌ dzi rasuda u garam ipiapam


da tanginda ribarangan ruꞌa u faganggam warangꞌ.”’


37 Tafit runggan ifaringꞌ Arangan ‘Nifutsarif’. Da ibianungꞌ da isu arangan narunggan?”


Da ampan tsiraꞌ iringant i Arangan nanggan igi da nugun itsiaꞌ.



Watsanga Runggam Sib i Garam Gudzupuꞌ i Nan Faidagin


(Matiu 23:1-7; Lukas 20:45-47)


38 Yisu rungꞌ fisa i nan, da ini, “Watsanga runggam sib i garam gudzupuꞌ i nan faidagin.  Ribarangan maran yari i atsufa ngarukui faga guntiꞌ angu da yunga ampan maran mingꞌa mumai rantsa nam in i garam tsarifan da rima bingan tsiraꞌ rutin.
 39 Da maran yari i uda mumai miamun angu mingꞌa ungar mpruꞌa ruan gin da mingꞌa nam gadan tsiraꞌ.
 40 Da ribarangan yiyuꞌ sagat yaruf i wapa i ungaran da nam bunumpan santan. Da isu umpur i udagin faga guntiꞌ bingan. Garam bida nigi bungꞌ ayu nam tsakia tsiraꞌ nayus da gubuꞌ Anutu raruda garam.



Sagat Yaruf Dangki Gan Riman


(Lukas 21:1-4)


41 Yisu impa marafain i bugis rima dangki gin da irarab ampan santan igi gan farima dangki gin. Garam ruta nam bunump tsiraꞌ ampi bingan irim dangki gan tsiraꞌ.
 42 Da sagat yaruf sauda runggan mangan iba da irim moni isiꞌ iruꞌrun ibi toea iruꞌ angu.l


43 Da Yisu inuꞌ riban atsungꞌa gin iba da Arangan da ini, “Dzi nani nan nidzun da agam, sagat yaruf aru sauda runggan ani arangan irim dangki iyus rib santan dangki gan riman.
 44 Garam santan igi irim dangki gan imingꞌ nam bunumpan tsiraꞌ igi marafain angu isangꞌ maranggan furan. Da bitsintaꞌ sagat sauda runggan ani irim nam bunumpan santan aru rima arangan sib in.”


 


b 12:19 garam igi rainggan nau sagat yaruf igi da narim narun rutin i faringꞌa rainggan yaba gin — Garam Israil sanaban ratar ibiani, bida garam mangan uda finin da mampan ruta narun maꞌan, da garam mampan igi rainggan nayu sagat yaruf igi nasu i fininggan. Da mamaꞌ narun marub miamun waꞌan da nafaringꞌ rainggan mampan ugu binganggan nayab in. Da narun ruas bampan bampan nasu i narunggan rururungan. Watsanga nan mingꞌa Lo 25:5-10.


e 12:27 ribarangan rungꞌ impai — Ribarangan imamp sib, da bitsintaꞌ ganunggan rungꞌ impai, da ribarangan bungꞌ atip amunti marataꞌ da gubuꞌ buntun aga.


f 12:29 Nifutsarif Yawe — Nan aga itama gin i ‘Nifutsarif Yawe’ da Moses ruas yakar ibi YHWH (Yahweh) mingꞌa nifu nan Hibru. Da nigi Anutu binganggan, wainggan ibi ‘Dzi mpa ibi arigi angu.’ Da bitsintaꞌ, garam Yuda anungꞌ ini Anutu binganggan igi wasi u, da ini “Adonai” gin, wainggan ibi ‘Nifutsarif’. Mingꞌa Nan Udzudan Faꞌ (Nupela Testamen), da ribarangan anungꞌ yakar bingan igi. Imaꞌ. Yakar nan Grik mangan, wainggan ibi ‘Nifutsarif’, iyu i mumai gan. Aruani da aga yakar ‘Nifutsarif Yawe’ i dzuwara i nan ani da santingꞌa nan mingꞌa Nan Udzudan Ratar.


l 12:42 moni isiꞌ iruꞌrun ibi toea iruꞌ angu — Mingꞌa Israil da gubuꞌ arigi da moni isiꞌ mangan binganggan ‘lepton’ imingꞌ, da garam nam ntsuman gan uda i gum nangan da gubuꞌ bitsintaꞌ isangꞌ ibi lepton 128. Da sagat yaruf sauda runggan igi irim lepton iruꞌrun angu. 








Nam Santingꞌa Gubuꞌ Buntun


(Matiu 24:1-14; Lukas 21:5-19)

 Da gubuꞌ Yisu tanginda Ungar Mararam ntiangꞌ gan rai da waꞌan, da garaman atsungꞌa gin mangan ini da Arangan, “Kidungwaga tsiraꞌ, watsanga tauf tsiraꞌ tsiraꞌ rima ungar aga gin da ungar bini bini aga!”


2 Da Yisu ini nan mungaꞌ ibiani, “U tsanga ungar tsiraꞌ tsiraꞌ igi? Garam ipiap wasangꞌ i gantsida tauf mangan rumingꞌa ragun i mangan u. Bungꞌ agruꞌ tauf santan igi da natataratin.”


3 Da Yisu fa mpada mamai Oliv marafain gan raraba Ungar Mararam fadan, da Petrus, Dzems, Yowanis da Andru angu irut Arangan impai da igutin ini binaꞌ,
 4 “Wani da agai, nam igi bungꞌ awaꞌ da gubuꞌ idzuwai? Da nam idzuwai bungꞌ awaꞌ nasu miamun i santingꞌa bida nan U nidan igi isu uts i suda nidzun?”


5 Da Yisu ini da ribarangan ibiani, “Watsanga sib i mangan anungꞌ iyuꞌa agam u.
 6 Garam ampi bingan bungꞌ aba i dzi binganggangꞌ da nafaringꞌ runggan nabi, ‘Dzi Kristus, Garam Anutu Ragadan ugu ani,’ da bungꞌ aiyuꞌ rib ampi bingan.
 7 Da gubuꞌ agam ringanta i sisingꞌ i nam isa ruan waꞌan ma nan manis angu i nam isa ruan nanga i waꞌa intap fain aga, da anungꞌ runta fafun gin da ratan u. Nam santan igi nawaꞌ, da bitsintaꞌ anungꞌ gubuꞌ buntun arigi u; bungꞌ amus badan.
 8 Utup intap mangan bungꞌ auriꞌ da nais utup intap mangan, da king mangan garaman bungꞌ auriꞌ da nais king mangan garaman. Tufuringꞌ bungꞌ awaꞌ namingꞌ gamp fain da nam mangits nabinigi. Da nam santan igi bungꞌ awaꞌ nabi tsakia miamun sagat udan da gubuꞌ nanga i apingꞌan.


9 “Watsanga runggam sib i rib fain bungꞌ ampung agam nafan da garam Yuda utupan nan tipan mpada mingꞌa gamp gamp da naripi agam namingꞌ ungar mpruꞌa ruan gin mingꞌa gamp gamp. Da agam bungꞌ amunti kiap tsiraꞌ da king ruas maranggan i nida dzi wasi, i wain, agam yatsungꞌ dzi.
 10 Da dzi ribangꞌ atsungꞌa i dzi nafis i sisingꞌ bini da garam utup intap da intap sib angu mungꞌ raiyi.
 11 Da gubuꞌ mpunga agam da uda agam fada i rarudan, da anungꞌ ratan da maram fura nan yusan i nan idzuwai agam bungꞌ ani. Wani nan idzuwai waꞌa agam nifunggam, i anungꞌ agam runggam bungꞌ ani nan igi u; imaꞌ, Marapayam Mararam bungꞌ ani.


12 “Da gubuꞌ aru nigi da rain bungꞌ arim rain nafa garam ipiap banginggan i isa funub, da raman bungꞌ anang nabinigi i narun. Da narun ruas wasangꞌ i atangꞌa warangꞌ i raman da rinan u; imaꞌ, bungꞌ asu ufuai rutin da nani da garam i isa funub.
 13 Garam santan bungꞌ abugin agam, i wain, agam iyu dzi binganggangꞌ. Da bitsintaꞌ rib muntida babampaf nidzun i nam muarutsan sangꞌa i gubuꞌ buntun gan, da Anutu bungꞌ arim sib, da bungꞌ awaꞌ da nam mpada ratar ntingan.



Barabin Tsiraꞌ Bungꞌ Awaꞌ


(Matiu 24:15-28; Lukas 21:20-24)


14 Da Yisu ini, “‘Nam maisan aru nanga Ungar Mararam bubumpuadan da garam tirida rai ugu’ bungꞌ amunti mumai aru nan faidagin paꞌa arangan gin ugu. (Da garam farisa nan ani nadzidziwan gin.) Gubuꞌ agam tsangandan, da rib aru mpada Yudia narunt sib nayab mamai.
 15 Da garam mpada ungar gudzun wagungꞌb anungꞌ tipa atangꞌa gan ungaran i ntsungꞌa nam bunumpan u.
 16 Da manga mpada gum wasaꞌ anungꞌ tipa fadan i uda gan ngarukui gan guntiꞌ u.
 17 Da gubuꞌ arigi da sagat wangundan da sagat rima sisun da narun natsauꞌ i ruan!
 18 Waugin i nam bida nigi anungꞌ waꞌan da gubuꞌ rangarang tsiraꞌ u.
 19 I waꞌa gubuꞌ aru nigi da barabin tsiraꞌ bungꞌ awaꞌ nayus barabin santan waꞌa mingꞌa gubuꞌ Anutu tanginda nam santan ugu da bawaꞌan da aruani, da wasangꞌ i tipa waꞌan da bampan aga u.
 20 Da bida Anutu damami safa gubuꞌ igi, da garam gar santan madarim runggan rai. Da bitsintaꞌ iruꞌ i gan garaman runggan piriangꞌan da Arangan isaf gubuꞌ igi.


21 “Waꞌa gubuꞌ arigi da bida garam fain nidan da agam bida ani, ‘Watsangan, Kristus, Garam Anutu Ragadan ugu ani!’ ma ‘Watsangan, arangan naga!’ da agam anungꞌ muarutsan u.
 22 Kristus umpur da profet umpur bungꞌ awaꞌ da nanang nam maran mangan santingꞌa nampang i iyuꞌa garam Anutu runggan piriangꞌan, bida ribarangan sangꞌa i iyuꞌan.
 23 Ibinigi da wampa tayangꞌ runggam! Aruani da dzi ni nan santan igi mungꞌ da agam.



Garam Narunggan Gan Tipa Badan


(Matiu 24:29-31; Lukas 21:25-28)


24 “Da bitsintaꞌ waꞌa gubuꞌ tuasaru atsungꞌa barabin tsiraꞌ igi,


‘da gubuꞌ bungꞌ aimingin,


da ukam wasangꞌ i puatsadan u,


25 da ngantam bungꞌ arururuaꞌ sinungꞌ gunungun,


da nam riniurun mingꞌa gunungun bungꞌ audza i ruan.’


26 “Da gubuꞌ arigi da garam intap bungꞌ atsanga Garam Narunggan mingꞌa maranguntung wasaꞌ ruta nampang da puatsadan tsiraꞌ badan.
 27 Da Arangan bungꞌ atangin angira gan da nantsungꞌ i gan garaman piriangꞌa sib ugu namingꞌ intap da intap sib angu, namingꞌ gubuꞌ yaban nafan nasangꞌ gubuꞌ ruꞌa gin.



Wau Uwayant i Gai Fik


(Matiu 24:32-35; Lukas 21:29-33)


28 “Aruani da agam wau uwayant i gai fik nabiani, gubuꞌ agam tsanganda bangin santan puꞌa gin da marasiringa waꞌan da rima yafan, da agam isruꞌ gin ibi isu uts i gubuꞌ fus waꞌan.
 29 Da bida agam tsanganda nam santan dzi nidan da agam igi bawaꞌan, da wasruꞌ gin nabi ibasu uts sib, aru muantsi nifun.
 30 Dzi ni nan nidzun da agam, yangin gubuꞌ aruani fain rubungꞌ ampai nasangꞌ nam santan igi waꞌan.
 31 Gunungun da intap bungꞌ antsup sib, da bitsintaꞌ dzi nanggangꞌ bungꞌ amingꞌ ratar nanting angu.



Wadamangꞌ Ruam


(Matiu 24:36-44; Lukas 21:34-38)


32 “Da bitsintaꞌ manga wasruꞌ i gubuꞌ da gubuꞌ maran idzuwai rururungan da Garam Narunggan bungꞌ aba. Angira Gunungun anungꞌ isruꞌ gin, da Narun anungꞌ isruꞌ gin ibinigi, da bitsintaꞌ Raman runtaꞌ angu.
 33 Wadamangꞌ ruam da anungꞌ gingꞌan! I agam anungꞌ isruꞌ i nam igi gubuꞌ gan waꞌan u.
 34 Gubuꞌ igi ibi garam mangan tanginda ungaran rai da fada i yunga rinimbur. Arangan irim gum da gan mamaꞌ guman igi bits bits i mpada tayangꞌ ungar igi, da irim sanab da garam mpada tayangꞌ muantsi i damangꞌa ruan da anungꞌ gingꞌan.


35 “Ibinigi da wadamangꞌ ruam da anungꞌ gingꞌan u! I agam anungꞌ isruꞌ i ungar rinunggan gubuꞌ maranggan tipa badan — naba da nam nufan, ma pas wasaꞌ, ma tatariꞌ isan, ma gubuꞌ pisa wasi.
 36 Bida arangan furunguda agam da arangan anungꞌ tsanganda agam gingꞌan u.
 37 Nan dzi nidan da agam ani, da dzi ni da garam santan impruꞌ ibinigi: Wadamangꞌ ruam da anungꞌ gingꞌan u!”


 


b 13:15 garam mpada ungar gudzun wagungꞌ — Garam Israil ungar gudzunggan itangaf ruan angu da itip mumai mpada gin imingꞌ ungar gudzun wagungꞌ. Da garam inang da iyab impruꞌ maran gin da nam nufan.








Garam Gudzu Gudzun Isau Sanab i Isa Yisu Funub


(Matiu 26:1-5; Lukas 22:1-2; Yowanis 11:45-53)

 Gubuꞌ iruꞌrun angu rumingꞌ i waꞌa gubuꞌ mararam tsiraꞌ Angira Atupa Siba da gubuꞌ Gada Bret Yist Maꞌa Gin. Da garam pumuꞌa Anutu wain gudzun rusan da garam gudzupuꞌ i nan faidagin ruas isau sanab i mpunga Yisu mingꞌa maradzigin da isa Arangan funub.
 2 Da ribarangan ini, “Da bitsintaꞌ agi anungꞌ nangan da gubuꞌ mararam tsiraꞌ ani u, i ufuai tsiraꞌ mawaꞌ i.”



Sagat Mangan Iyats Madamin i Yisu Gudzun


(Matiu 26:6-13; Yowanis 12:1-8)


3 Da Yisu impa gamp Betani da iga nam imingꞌ Saimon, garam mangan diginting tirida gin mungꞌ ugu, ungaran. Da sagat mangan iyu madamin gaunt bini tipa i gai mangan binganggan nard gurun gan da ranguda ruꞌa gur bini tipa i tauf alabastab iba. Da madamin gaunt bini igi nam ntsuman gan tsiraꞌ bingan. Sagat arangan yidzaꞌ gur igi nifun da iyats madamin igi iyab i Yisu gudzunggan.


4 Da rib fain mpada mpruꞌan itsangan da nugun itsakia da ini da ruan, “Ibianungꞌ da iwaya madamin aga?
 5 Agi sangꞌ i suba i nam ntsuman gin sangꞌa nam ntsuman garam mangan nanga gum in da udzuf bitsintaꞌ da rima garam sauda runggan sibin.” Da ribarangan impiꞌ sagat igi tsiraꞌ bingan.


6 Da Yisu ini, “Watangin arangan rai. Ibianungꞌ da agam irim barabin da arangan? Arangan inang nam ngarubini angu i dzi.
 7 Da rib sauda runggan igi da agam bungꞌ arut ampai da gubuꞌ santan. Da agam isangꞌ i rima ribarangan sib da gubuꞌ idzuwai agam maram furan. Da bitsintaꞌ dzi wasangꞌ i ruta agam mpadan da gubuꞌ santan u.
 8 Sagat ani inang nam arangan sangꞌa i nanga i dzi. Iyats madamin i dzi mungꞌ i tipa dzi riniuriatsangꞌ i rima i ntsuf.
 9 Dzi ni nan nidzun da agam, bida fisa i sisingꞌ bini mingꞌa gamp idzuwai fasangꞌa intap santan da bungꞌ afis i sagat igi nanggan nangan ani nampruꞌ, i maran fura arangan.



Yudas Itip Nan i Rima Yisu Fada Garam Ipiap Banginggan


(Matiu 26:14-16; Lukas 22:3-6)


10 Da rib 12 igi gan bits Yudas Iskariot ifan da garam pumuꞌa Anutu wain gudzun rusan i rima Yisu fada i banginggan.
 11 Da ribarangan nugun itsiaꞌ i ringanta gin da yudzu nan i rima moni da Yudas. Ibinigi da Yudas isau sanab i rima Yisu fada ribarangan banginggan.



Nam Gadan Maran Fura Angira Atupa Sib


(Matiu 26:17-25; Lukas 22:7-14,21-23; Yowanis 13:1-30)


12 Gubuꞌ mararam tsiraꞌ Gada Bret Yist Maꞌa Gin gubuꞌ gan miamun iwaꞌ, da gubuꞌ aru nigi da rib Yuda inang da itsara dumpa narun i maran fura gubuꞌ Angira Atupa Garam Israil Sib. Da Yisu riban atsungꞌa gin igut i Arangan, “U maram ifur i aga fada anungꞌ i tipa nam santan i agi gada nam Angira Atupa Sib in?”


13 Ibinigi da Arangan iwat riban atsungꞌa gin iruꞌ da ini rutin, “Watangꞌ wafa gamp tsiraꞌ aga, da garam buaringꞌa mpui i gur mangan bungꞌ awaꞌ da agam. Da watsungꞌ arangan.
 14 Da arangan atangꞌa ungar idzuwai da wani da ungar igi rinunggan nabiani, ‘Kidungwaga igut i agu, “Da dzi mumai gaꞌ mpada gin wasaꞌ mangan imingꞌ anungꞌ i dzi ruta ribangꞌ atsungꞌa i dzi gada nam maran fura Angira Atupa Sib in?” ’
 15 Da arangan bungꞌ asantingꞌ agam i mumai wasaꞌ tsiraꞌ mingꞌa wagungꞌ da irim nam santan mpada gada nam in sib imingꞌ igi. Da watip agi nanggangꞌ gadan namingꞌ igi ntuaꞌ.”


16 Da riban iruꞌ igi ifa atangꞌ gamp tsiraꞌ igi da itsanga nam santan ibi aru Yisu nidan da ribarangan ugu. Ibinigi da rib iruꞌ igi itip nam gadan Angira Atupa Sib.


17 Da gubuꞌ nam idziangan da Yisu irut riban 12 igi ibawaꞌ.
 18 Da ribarangan mpada gada nam da Yisu ini ibiani, “Dzi ni nan nidzun da agam, agamam mangan bungꞌ arim dzi nafa garam ipiap banginggan, agamam bits aru gada nam mpruꞌan da dzi ani.”


19 Ribarangan wangun ibarabin i nan Arangan nidan igi da bitsintaꞌ bitsintaꞌ ini da Arangan, “Mabi U anungꞌ ini dzi u.”


20 Da Arangan ini ribarangan nanggan mungaꞌ ibiani, “Agam 12 igi gam mangan aru ruta dzi mpruꞌa ruangꞌ tuguda bret ruꞌa gur mpuaꞌ ani.
 21 I Garam Narunggan bungꞌ amamp nasangꞌ nan kakara mungꞌ yaba i Arangan ugu. Da bitsintaꞌ garam aru rima Garam Narunggan fada garam ipiap banginggan natsauꞌ i runggan! Arangan rinanggan damami apingꞌa arangan da madadaum ayus.”



Yisu Irim Bret da Wain Gurun da Aposelan 12


(Matiu 26:26-30; Lukas 22:19-20; 1 Korin 11:23-25)


22 Ribarangan rungꞌ gada nam, da Yisu iyu bret da irim dangki gin da ibrang, da irim da riban da ini, “Wau wabiaꞌ da wagan, dzi nidzunggangꞌ igi.”


23 Da iyu kap wain, irim dangki gin, da irim da ribarangan, da sib angu inumin.


24 Da ini da ribarangan ibiani, “Wain gurun igi, nigi dzi biꞌ gangꞌ yatsa rai i rib ampi bingan i nanga nan utusa i ruan gin mingꞌa wasaꞌ i Anutu da ampanggan suda nidzun.
 25 Dzi ni nan nidzun da agam, dzi wasangꞌ tipa numa wain gurun nasangꞌ gubuꞌ dzi numa wain gurun faꞌ mingꞌa wasaꞌ i Anutu nanggan mpada tayangꞌ gan garaman.”


26 Da ribarangan yis mint mangan sib da iyung iwaꞌ ifa Mamai Oliv.



Yisu Ini Petrus Nanggan Tungꞌa Maran Gin Mungꞌ Rutin


(Matiu 26:31-35; Lukas 22:31-34; Yowanis 13:36-38)


27 Yisu ini da ribarangan, “Agam santan bungꞌ atangin dzi rai, i nan akaran mangan ini ibiani


‘Dzi bungꞌ ais garam mpada tayangꞌ dumpa funub,


da dumpa bungꞌ adzarangꞌ.’


28 Da bitsintaꞌ gubuꞌ dzi tipa muntida marataꞌ sib da dzi bungꞌ amungꞌ nafa Galili mungꞌ i agam.”


29 Da Petrus ini da Arangan, “Bida rib santan tanginda Agu rai da dzi wasangꞌ i tanginda Agu rai u.”


30 Da Yisu ini arangan nanggan mungaꞌ ibiani, “Dzi ni nan nidzun da agu, idziang aruani angu da agu bungꞌ atungꞌ maram i dzi nasangꞌ iruꞌ da bits sib raiyi da tatariꞌ namus kakarakan nasangꞌ iruꞌrun.”


31 Da bitsintaꞌ Petrus imunti babampaf i nan da ini, “Bida rib nida isa dzi funub mpruꞌan da Agu, da dzi wasangꞌ tungꞌa marangꞌ i Agu u.” Da rib santan ini ibinigi angu.



Yisu Yugin Imingꞌ Gum Getsemani


(Matiu 26:36-46; Lukas 22:40-46)


32 Da ribarangan ifawaꞌ gum faringꞌa Getsemani gin, da Yisu ini da riban atsungꞌa gin, “Agam wampai ani, da dzi naugin.”
 33 Da Arangan iyu Petrus, Dzems da Yowanis da irut ifan, da gubuꞌ arigi da Arangan nugun imais da wangun ibarabin.
 34 Da Yisu ini da ribarangan, “Dzi wangungꞌ ibarabin iyus da dzi rabub ibi dzi nang i mampan. Agam wampai ani da wadamangꞌ ruam da anungꞌ gingꞌan u.”


35 Yisu iyung ifa pas da itauf maran iruꞌ intap da yugin i bida Anutu maran aridan da gubuꞌ barabin igi anungꞌ waꞌan da Arangan u.
 36 Da yugin ibiani, “Aba,e Ramangꞌ, U sangꞌ nanga nam santan. Wau kap fungꞌa i nam barabin ani sinungꞌ dzi. Da bitsintaꞌ, anungꞌ atsungꞌa i dzi marangꞌ furan gaꞌ u; watsungꞌ i maranggam furan angu.”


37 Da Arangan itip ifan da riban iruꞌ da bits igi da itsanga ribarangan gingꞌa marampruꞌ sib. Da inuꞌ Petrus da ini ibiani, “Saimon, u gingꞌ marampruꞌ, a? U wanasangꞌ damangꞌa ruam gubuꞌ maran bitsintaꞌ angu, a?
 38 Agam wadamangꞌ ruam da waugin, i agam anungꞌ ruaꞌa i nam intsaꞌan u. Agam ganunggam maran yari i nanga nam, da bitsintaꞌ agam riniuriatsam iraraiꞌ!”


39 Da Yisu itip ifan da itip yugin i nam Arangan udagin sibin ugu.
 40 Gubuꞌ Arangan tipa badan da itip itsanga ribarangan gingꞌa marampruꞌ sib, wain ibi maran itatapruꞌ. Da isau nan angu i nidan da Yisu.


41 Da Yisu itip iba tsanga ribarangan isangꞌ iruꞌ da bits, da ini da ribarangan, “Agam rugingꞌ inting angu? Isangꞌ! Gubuꞌ maran ibawaꞌ sib wa. Aitsangan! Itangin Garam Narunggan ifa garam maisan banginggan.
 42 Agam wauriꞌ! Agi fadan! Aitsangan! Garam rima dzi fada garam ipiap banginggan ibawaꞌ sib.”



Yudas Irim Yisu Ifa Garam Ipiap Banginggan


(Matiu 26:47-56; Lukas 22:47-53; Yowanis 18:3-11)


43 Gubuꞌ Yisu rungꞌ nida nan da sung angu riban 12 ugu gan mangan, Yudas, ibawaꞌ. Arangan irut garam utup tsiraꞌ uda bainat da bungaꞌ iba, i garam pumuꞌa Anutu wain gudzun rusan da garam gudzupuꞌ i nan faidagin ruas da garam gudzun ruas itangin ribarangan iba.


44 Garam rima Yisu fada rib ipiap banginggan igi ini mungꞌ da ribarangan ibiani, “Garam dzi tsutsufan da arangan nigi. Wampung da wau arangan nafan da watsanga sib.”
 45 Da sung angu da Yudas iba su uts da Yisu da ini, “Rabai!”g da itsutsuf Arangan.
 46 Da garam utup igi impung arangan.
 47 Da rib aru muntidan nigi gan mangan itus gan bainatan da itsapi garam pumuꞌa Anutu wain gudzunggan tsiraꞌ mamaꞌ guman mangan ringan utap.


48 Da Yisu ini, “Mani dzi garam isa nam da wapa nam, da agam iba inting da bainat da bungaꞌ i mpunga dzi?
 49 Gubuꞌ santan da dzi rut agam impai da ifis i nan imingꞌ Ungar Mararam, da agam imami mpunga dzi. Da bitsintaꞌ, nam ani iwaꞌ i nanga nan akaran ugu suda nidzun.”
 50 Da riban atsungꞌa gin santan itangin Arangan rai da irunt sib.


51 Da garam rini faꞌ mangan yatsungꞌ Yisu ifan. Ibuafir ruan i bruꞌ bini mangan angu da anungꞌ yatsuf nam mangan impruꞌ u. Da ribigi inang i mpunga arangan, da impung arangan bruꞌ gan.
 52 Da arangan itiri gan bruꞌ gan rai da irunt rini sasaꞌ ifa gan arun.



Yisu Imunti Utup Nan Tipan Maranggan


(Matiu 26:57-68; Lukas 22:54-55,63-71; Yowanis 18:12-16,19-24)


53 Ribarangan iyu Yisu ifan da garam pumuꞌa Anutu wain gudzunggan tsiraꞌ. Da garam pumuꞌa Anutu wain gudzun rusan da garam gudzun ruas, da garam gudzupuꞌ i nan faidagin ruas santan iba mpruꞌ ruan.
 54 Da Petrus iyung ruguntiꞌ pas yatsungꞌ Arangan yatangꞌ garam pumuꞌa Anutu wain gudzunggan tsiraꞌ ungar ntiangꞌ gan wasaꞌ. Da ifa rut garam singaari mpada tayangꞌ Ungar Mararam ruas igi impruꞌ ruan mpada mafa rinin i dzaf.


55 Da garam pumuꞌa Anutu wain gudzun rusan da utup nan tipan santan, faringꞌa Sanhidrin gin, isau garam i nida nan wasi yaba i Yisu, i isa Arangan funub, da bitsintaꞌ wawaꞌ da nan nida wasi santingꞌa asub mangan sangꞌa i isa Arangan funub u.
 56 I ampi bingan idzur nan umpur iyab i Arangan, da bitsintaꞌ nanggan wafa sangꞌ ruan u.


57 Da fain imunti iyab da ini nan umpur iyab i Arangan ibiani:
 58 “Aga ringant i arangan nida binaꞌ, ‘Dzi bungꞌ agruꞌ Ungar Mararam aru garam rima i bangin ani, da gubuꞌ iruꞌ da bits raiyi, da dzi bungꞌ arim mangan garam gar mamida i tipa i bangin.’ ”
 59 Da bitsintaꞌ nan nida wasi i Ungar Mararam igi ruwafa sangꞌ ruan u.


60 Ida garam pumuꞌa Anutu wain gudzunggan tsiraꞌ imunti iyab wasaꞌ i rib santan maranggan da igut i Yisu, “U mabugin i nida nan mungaꞌ? U bungꞌ ani nan nabianungꞌ i nan ribani nida yaba i agu ani?”
 61 Da bitsintaꞌ Yisu imunti frap nufan ruta nan mungaꞌ nidan maꞌan.


Da garam pumuꞌa Anutu wain gudzunggan tsiraꞌ itip igut i Arangan “Agu Kristus, Aru agi tsarifan ugu narunggan agu, a?”


62 Da Yisu ini, “Dzi Arangan ani. Da agam bungꞌ atsanga Garam Narunggan mpada Nampang Wain Wagungꞌ banginggan bini da mingꞌa maranguntung wasaꞌ badan.”


63 Ibinigi da garam pumuꞌa Anutu wain gudzunggan tsiraꞌ igari ngarukui gan da ini, “Agi anungꞌ rungꞌ rima udzungꞌ i rib fain i nida nan wasi yaba i arangan u.
 64 Agam iringantin sib, i arangan ini nan asub i Anutu. Da agam maram ifur nan idzuwai?” Da rib santan ini Arangan isu asub sib da nais Arangan funub.


65 Ibinigi da fain itupingꞌ nifu gurun i Yisu da ipatiꞌ Arangan maran sib da yintingꞌ Arangan da ini, “Bida u profet, da wani wasi! Manga is agu?”k Da garam singaari mpada tayangꞌ Ungar Mararam igi iyu Arangan da ipuak.



Petrus Itungꞌ Maran i Yisu


(Matiu 26:69-75; Lukas 22:55-62; Yowanis 18:16-18,25-27)


66 Gubuꞌ Petrus rungꞌ mpada warangꞌ mingꞌa ungar igi ntiangꞌ gan wasaꞌ, da garam pumuꞌa Anutu wain gudzunggan tsiraꞌ sagat guman mangan iba.
 67 Da itsanga Petrus mafa rinin i dzaf da intrung maran i arangan da ini, “Agu ibinigi, u rut Yisu garam Nasaret ugu.”
 68 Da bitsintaꞌ Petrus itungꞌ i ruan da ini, “Dzi wasruꞌ i nan idzuwai u nidan igi u, da dzi sau uwayantin.” Da iyung ifa su uts da ntiangꞌ igi muantsi gan waꞌa gin. Da tatariꞌ mangan ikakarak.m
 69 Da sagat gum arangan itip itsanga Petrus i nigi da ini da rib santan muntida nigi, “Garam aruani da ribarangan gan mangan.”
 70 Da arangan itip itungꞌ i ruan.


Pas angu da rib muntida uts ini da Petrus, “Nan nidzun bingan, ribarangan gan mangan agu, i agu garam Galili.”


71 Da arangan ipupuarap da runggan da ini nan babampaf ibiani, “Nidzun da wagungꞌ bingan! Dzi anungꞌ isruꞌ i garam aru agam nida nan gin igi u. Da bida dzi mamida i nida nan nidzun, da Anutu nawaya dzi.”
 72 Sung angu da tatariꞌ ikakarak isu iruꞌ da Petrus maran ifur Yisu nanggan nidan da arangan, “Agu bungꞌ atungꞌ maram i dzi nasangꞌ iruꞌ da bits sib raiyi da tatariꞌ namus kakarakan nasangꞌ iruꞌrun.” Da arangan igub ruan da irang funub angu.


 


a 14:1 gubuꞌ mararam tsiraꞌ Angira Atupa Sib — Gubuꞌ mararam igi da garam Yuda maran ifur gubuꞌ angira atupa garam Israil muantsi gan sib i anungꞌ isa mamaꞌ narun miamun funub u. Wafaris Kisim Bek gudzun 12.


b 14:3 gur bini tipa i tauf alabasta — ‘Alabasta’ igi tauf bini mangan binganggan. Arangan sap da dzungudzuang, da iba imingꞌ intap Idzip. Nam tsuman gan tsiraꞌ bingan.


e 14:36 Aba — Mingꞌa Yisu nifu nanggan, Arameik, da nan “aba” wainggan ibi ‘ramangꞌ’.


g 14:45 Rabai — Nan Rabai wainggan ibi ‘Kidungwaga’.


k 14:65 Bida u profet, da wani wasi! Manga is agu? — Nan ‘Manga is agu?’ anungꞌ imingꞌ Markus Sisingꞌ Bini Gan Kakaran ani, da bitsintaꞌ imingꞌ Lukas Sisingꞌ Bini Gan da uwayant igi da imingꞌ wasaꞌ i nan ani. Garam singaari maran ifur i bida Yisu profet mangan, da madasruꞌ i garam aru isa Arangan igi.


m 14:68 Da tatariꞌ mangan ikakarak — Nan ani anungꞌ imingꞌ papiar Grik ratar fain.








Yisu Imunti Pilatus Maranggan


(Matiu 27:1-2,11-26; Lukas 23:1-5,13-25; Yowanis 18:28—19:16)

 Da tataꞌ maratait, da garam pumuꞌa Anutu wain gudzun rusan da garam gudzun ruas da garam gudzupuꞌ i nan faidagin ruas da utup nan tipana santan impruꞌ ruan da yudzu nan. Ribarangan idzur Yisu da yuntap i Arangan ifan da itangin ifa Pilatus bangingan.


2 Da Pilatus igut i Arangan, “Garam Yuda king gan agu, a?”


Da Yisu ini arangan nifunggan mungaꞌ ini binaꞌ, “U runggam ini.”


3 Da garam pumuꞌa Anutu wain gudzun rusan idzur nan i nam ampi bingan iyab i Yisu.
 4 Da Pilatus itip igut i Arangan, “U mabugin i nida nan mungaꞌ? Waringant i nan ampi bingan ribarangan dzura yaba i agu aga!”


5 Da bitsintaꞌ Yisu wani nan mangan u. Da Pilatus irunt fafun da yu uwayant ampi bingan.


6 Sangꞌa udzuf santan da waꞌa gubuꞌ mararam tsiraꞌ Angira Atupa Sib da Pilatus inang da yatsungꞌ sanaban uda garam Yuda manga sinungꞌ karabus da tanginda fadan, atsungꞌa ampan Yuda nanggan runggan ragadan da yaiꞌa ruan gin.
 7 Da gubuꞌ arigi da garam fain suda ufuai da ruta gabman Rom isa ruan da isa garam funub impa karabus. Da ribarangan gan mangan binganggan Barabas.
 8 Da ampi tsiraꞌ igi iba da Pilatus da iyaiꞌ ruan i arangan nanga bida musa nangan ugu.


9 Da Pilatus igutin, “Agam maram yari i dzi tanginda garam Yuda king gan biaꞌan da agam?”
 10 Pilatus ini ibinigi, i wain, arangan isruꞌ i garam pumuꞌa Anutu wain gudzun rusan ibugin Yisu, i wain, ampan maran yari i Arangan, ibinigi da iyu iba rim i arangan banginggan.
 11 Da bitsintaꞌ garam pumuꞌa Anutu wain gudzun rusan iraꞌ i ampi tsiraꞌ igi wangun i yaiꞌan da nidan da Pilatus i rima Barabas waꞌa sinungꞌ karabus, da anungꞌ Yisu u.
 12 Da Pilatus igut i ribarangan, “Da dzi nanga bida anungꞌ i garam agam faringꞌa bida garam Yuda king gan ani?”


13 Da ribarangan santan iyaiꞌ da ini, “Wadintip wayab gai mpara i ruan.”


14 Da Pilatus igutin, “Wain idzuwai? Arangan inang asub idzuwai?”


Da bitsintaꞌ ribarangan ruyaiꞌ tsiraꞌ bingan da ini, “Wadintip wayab gai mpara i ruan!”
 15 Da Pilatus ini yafada ampan tsiraꞌ igi wangun da irim Barabas iwaꞌ ifan da ribarangan. Da ini da iripi Yisu da itangin Arangan ifa garam singaari ruas banginggan i dintipa yaba gai mpara i ruan.



Garam Singaari Irim Ub i Yisu


(Matiu 27:27-31; Lukas 23:11; Yowanis 19:2-3)


16 Da garam singaari ruas yuntap i Yisu yatangꞌ ifa Pilatus ungaran tsiraꞌ mpada gin da nanga guman gin ntiangꞌ gan wasaꞌ, da inuꞌ garam singaari utup tsiraꞌ igi santan impruꞌ.
 17 Ribarangan yatsuf ngarukui biꞌ bini bida king ngarukui gan da Arangan, ida ifir gantsuats maradantang imimuan gin isu dampun gudzun da yatsuf iyab i Arangan gudzun.
 18 Da inuꞌ da ini, “O garam Yuda king gan! Aga tsarif agu!”
 19 Da ribarangan yis Arangan gudzun i gai da itupingꞌ nifu gurun i Arangan, da yidzaꞌ faga gudzun, da itatapuang iruꞌ Arangan fagan.
 20 Da ribarangan irim umpur i Arangan sib, da igruꞌ ngarukui biꞌ bini igi rai da yatsuf Arangan ngarukui gan iyab rutin. Da ribarangan iyu Arangan ifan i dintipa yaba gai mpara i ruan.



Idintip Yisu Iyab Gai Mpara i Ruan


(Matiu 27:32-44; Lukas 23:26-43; Yowanis 19:16-27)


21 Da garam mangan gampan Sairini, binganggan Saimon, Aleksander da Rufus ramanggan, iyung sanab igi iba i atangꞌa gamp tsiraꞌ igi, da garam singaari ruas yusu arangan i buaringꞌa Yisu gai mpara i ruan gan.
 22 Ribarangan iyu Yisu ifa mumai nida Golgota gin, wainggan ibi ‘Mumai Gudzu Urun’.
 23 Da ribarangan irim wain gurun impruꞌ da gai gurun ngkianganj i Yisu numan, da bitsintaꞌ anungꞌ inum u.
 24 Da ribarangan idintip Arangan iyab gai mpara i ruan. Da ifab ruan i Arangan ngarukui gan. Da yantungꞌ rarub i tsanganda mangan bungꞌ ayu i ngarukui gan idzuwai.


25 Gubuꞌ iyab sib ibi 9 kilok da ribarangan idintip Yisu iyab gai mpara i ruan.
 26 Da yakar nan dzura yaba i Arangan ibiani: “GARAM YUDA KING GAN ANI.”
 27 Da garam singaari ruas indintip garam mpunga rib da wapa nam iruꞌrun iyab gai mpara i ruan iruꞌrun impruꞌ da Yisu, mangan itupriꞌ Arangan bangin bini da manga i bangi yas.
 28 n
 29 Da rib fain yunga ba fadan yis gudzun da irim ub i Arangan ibiani, “Ya! Agu ni tawaꞌa Ungar Mararam ruꞌa sib da tipa riman da gubuꞌ iruꞌ da bits angu ugu.
 30 Ariꞌ, warim runggam sib da waruꞌ ba sinungꞌ gai mpara i ruan igi!”


31 Da garam pumuꞌa Anutu wain gudzun rusan da garam gudzupuꞌ i nan faidagin ibinigi irim umpur i Arangan da ini da runggan da ini binaꞌ, “Arangan irim rib fain sib, da bitsintaꞌ arangan wasangꞌ i rima runggan sib u.
 32 Amaꞌ, Kristus garam aru Anutu ragadan ugu igi da garam Israil King gan, arangan naruꞌ ba sinungꞌ gai mpara i ruan, i aga tsangandan da muarutsan.” Da garam iruꞌ tupriꞌa gai mpara i ruan mpruꞌan ugu irim ub impruꞌ ibinigi.



Yisu Nanggan Mampan


(Matiu 27:45-56; Lukas 23:44-49; Yowanis 19:28-30)


33 Da gubuꞌ maran waꞌa 12 kilok da nam mimin tsiraꞌ ibuafir intap arigi santan, imingꞌ isangꞌ 3 kilok nam nufan.
 34 Da waꞌa 3 kilok nam nufan arigi da Yisu iyaiꞌ nifun tsiraꞌ angu ibiani, “Eloi, Eloi, lama sabaktani?” — wainggan ibi, ‘Dzi Anutu gangꞌ, dzi Anutu gangꞌ, wain ibianungꞌ da U tangin dzi rai?’


35 Gubuꞌ rib fain muntida uts ringanta gin da ini, “Waringantin, arangan inuꞌ Eliya.”


36 Da garam mangan irunt da ibuarum bruꞌ iruꞌ wain gurun giriripan da idzur i gai da yintsi iyab ifan da Yisu i numan, da ini, “Agi anungꞌ nanga nam manga gin u. Agi nampa da natsangan, Eliya bungꞌ aba da nayu arangan naruꞌ ba, ma?”


37 Da Yisu inuꞌ nifun tsiraꞌ da imamp.


38 Da bruꞌ tsiraꞌ ruguda i Ungar Mararam igari ruan farab isu iruꞌrun imingꞌ wagungꞌ ifa sangꞌ warangꞌ.


39 Gubuꞌ garam singaari gudzunggan muntida Yisu maran igi tsanganda Arangan nanggan mampan da ini, “Nan nidzun bingan, garam ani Anutu Narunggan!”


40 Da sagat fain imunti ruguntiꞌ da ifuris nam idzuwai waꞌa nigi. Wasaꞌ i rib muntidan igi da Maria mingꞌa gamp Magadala, Dzems isiꞌ da Yosesr rinanggan Maria, da Salome.
 41 Gubuꞌ Yisu rumpada Galili, da sagat iruꞌ da bits igi yatsungꞌ Arangan da irim Arangan sib. Da sagat ampi bingan ruta Arangan yaba ba Yerusalem rumunti nigi impruꞌ ibinigi.



Dzufungꞌa Yisu


(Matiu 27:57-61; Lukas 23:50-55; Yowanis 19:38-42)


42 Nigi garam Yuda gubuꞌ gan tipa ruan i gubuꞌ Sabat. Nam inuf sib da gubuꞌ Sabat inang i waꞌan.
 43 Ibinigi da garam Arimatia binganggan Yosef iba. Arangan garam nidzun mangan mpada wasaꞌ i garam Yuda utupan nan tipan da irim maran i tsanganda Anutu nanggan mpada tayangꞌ gan garaman. Da arangan ifa munti Pilatus maranggan ruta nam ratan maꞌan da igutin i uda Yisu riniuriatsan.
 44 Pilatus ringanta i Yisu mampa sib da arangan irunt fafun gin. Ibinigi da irim nan da garam singaari gudzunggan iba da Pilatus igut i arangan gin i bida Yisu mampa sib.
 45 Da gubuꞌ Pilatus ringanta gin rururungan mingꞌa garam singaari gudzunggan gin bida nan igi nan nidzun, da arangan itaga ruan i Yosef uda Yisu riniuriatsan.
 46 Da Yosef isub moni i bruꞌ faꞌ bini mangan, da iyu Yisu riniuriatsan iruꞌ, ipatiꞌ sib i bruꞌ igi, da irim yatangꞌ tauf bampun mangan garam raban. Ida irimpingꞌ i tauf tsiraꞌ mangan sib i tauf nifun.
 47 Maria mingꞌa gamp Magadala da Maria Yoses rinanggan itsanga mumai rima Arangan riniuriatsan gin igi.


 


a 15:1 utup nan tipan — Utup nan tipan igi da ifaringꞌ ibi Sanhidrin gin. Watsanga Markus 14:55.


j 15:23 impruꞌ da gai gurun ngkiangan — Gai gurun igi binganggan ‘mir’, da garam mararuru ampi bingan maran ifur ibi ribarangan irim i rasuda nam tsakia. Gai gurun igi da nam rini gaunt ngarubini da garam inang da iyats i garam mampan da gubuꞌ nanga i riman (Ywn 19:39). Da gai gurun igi nam ntsuman gan tsiraꞌ bingan, da garam mararuru uda uwayant i ngantam iyu iba rim da Yisu da gubuꞌ Arangan suda mamaꞌ narun ugu (Mt 2:11).


n 15:28 Ampap 28 mingꞌa papiar Grik fain ini ibiani: “Da nan akaran isu nidzun ibiani: ‘Ribarangan itsanga arangan ibi garam maisan.’ ” Watsanga: Ais 53:12; Lk 22:37


r 15:40 Yoses — ma Yosef (Watsanga arangan binganggan mingꞌa Mt 27:56.)








Yisu Imunti Marataꞌ


(Matiu 28:1-8; Lukas 24:1-12; Yowanis 20:1-10)

 Gubuꞌ Sabat intsup sib da Maria mingꞌa gamp Magadala, Dzems rinanggan Maria, da Salome isub moni i nam rini gaunt i fadan da yatsa i Yisu riniuriatsan.
 2 Da gubuꞌ miamun pisa Suntaꞌ maratait da ribarangan iyung i fada tauf bampun,
 3 da igut i ruan, “Mangan bungꞌ arimpingꞌ i tauf tsiraꞌ sinungꞌ tauf bampun nifun aga?”
 4 Da bitsintaꞌ gubuꞌ ribaranga fawaꞌa uts da raraba fada tauf bampun da itsangan ibi manga rimpingꞌ i tauf tsiraꞌ bingan igi sinungꞌ tauf nifun igi sib.


5 Da atangꞌa fada tauf bampun da itsanga garam rini faꞌ mangan atsufa ngarukui guntiꞌ sap mpada mingꞌa bangin bini, da ribarangan irunt fafun tsiraꞌ.
 6 Da garam igi ini, “Anungꞌ runta fafun u. Agam isau Yisu, garam Nasaret, aru rib dintipa yaba gai mpara i ruan ugu. Arangan imunti marataꞌ sib! Ruwampa ani u. Watsangan Arangan mumai gan gingꞌa gin ani.
 7 Wafan da wani da gan riban atsungꞌa gin da Petrus nabiani, ‘Yisu imungꞌ i agam ifa Galili. Mingꞌa nigi da agam bungꞌ atsanga Arangan, nasangꞌ nan Arangan nida sib da agam ugu.’”
 8 Ribarangan irunt fafun tsiraꞌ da iratarat, da iwaꞌ sinungꞌ tauf bampun da irunt ifan, da anungꞌ ini nan mangan da garam mangan u, i ribarangan irat.b


 

[Nan mingꞌa ampap 9 fasangꞌa ampap 20 anungꞌ imingꞌ papiar Grik ratar fain miamun u. Da garam mararuru ampi bingan maran ifur ibi Markus runggan anungꞌ yakar nan igi u; raiyi da garam manga makakar nan igi. Da bitsintaꞌ nan igi imingꞌ papiar Grik ratar ampi bingan, da garam mararuru ratar ugu itsanga ibi nan igi da Anutu nanggan.]


 


Yisu Isantingꞌ Runggan da Maria Sagat Magadala


(Matiu 28:9-10; Yowanis 20:11-20)


9 Gubuꞌ Yisu muntida marataꞌ da Suntaꞌ maratait da isantingꞌ runggan isu miamun da Maria sagat Magadala. Arangan sagat aru Yisu siata marapayam maisan 7 waꞌa manaꞌ sinungꞌ gin ugu.
 10 Sagat arangan ifan da irim sisingꞌ da rib ruta Yisu ugu da gubuꞌ ribarangan rungꞌ rangan da wangun barabindan.
 11 Da gubuꞌ ribaranga ringanta i nan bida Yisu muntida marataꞌ da sagat igi tsanganda Arangan, da ribigi anungꞌ imuaruts nan igi u.



Yisu Isantingꞌ Runggan da Riban Iruꞌ Imingꞌ Sanab


(Lukas 24:13-35)


12 Raiyi da Yisu maran iwaꞌ maran mangan da isantingꞌ runggan da riban iruꞌ yunga sanab mingꞌa gamp tsiraꞌ waꞌa manaꞌ.
 13 Da rib iruꞌ igi itip iba da ifis i nan igi da Yisu riban atsungꞌa gin santan, da bitsintaꞌ ribigi anungꞌ imuaruts rib iruꞌ igi nanggan impruꞌ ibinigi.



Yisu Iwaꞌ da Riban 11 da Irim Gum Rutin


(Matiu 28:16-20; Lukas 24:36-49; Yowanis 20:19-23)


14 Raiyi da Yisu isantingꞌ runggan da riban 11 da gubuꞌ ribarangan gada nam. Arangan impiꞌ ribarangan i nanggan mamida i muarutsan da wangunggan babampafan, i wain, ribarangan imami muarutsa rib fain igi nanggan tsanganda Arangan tipa muntida marataꞌ.


15 Da Arangan ini da ribarangan, “Wafa intap santan da wafis i sisingꞌ bini da garam sib angu.
 16 Da rib muarutsan da uda mpui ruruban da Anutu bungꞌ arim sib, da rib tungꞌa maran muarutsan da Anutu bungꞌ araru ribarangan da narim i mungaꞌ gan.
 17 Da nam maran mangan fain santingꞌa Anutu nampanggan bida ani bungꞌ arut rib muarutsan. Bungꞌ adaru marapayam maisan i dzi binganggangꞌ. Da bungꞌ ani nan nifun faꞌ mara maran.
 18 Da ribarangan bungꞌ ampung mur ragiyab i banginggan, da mur wasangꞌ i wayadan u. Da bida ribaranga numa nam ngkiangan maisan, da bungꞌ atungꞌ maran i wayada ribarangan. Da bungꞌ arim bangin nayab i garam rinin gingꞌan da rinin bungꞌ adaum.”



Yisu Iyab Gunungun


(Lukas 24:50-53; Aposel 1:9-11)


19 Nifutsarif Yisu nida nan sib da Anutu iyu Arangan iyab gunungun da ifampa Anutu banginggan bini.
 20 Da Yisu riban atsungꞌa gin idzarangꞌ ifan da ifis i sisingꞌ bini imingꞌ gamp ampi bingan. Da Nifutsarif inang gum impruꞌ da ribarangan, da inang nam maran mangan fain i ribarangan banginggan i santingꞌa bida ribarangan nanggan fisa gin igi da nan nidzun.


 


b 16:8 Mingꞌa papiar Grik ratar fain, da nan mungaꞌ bida ani imingꞌ ampap 8 bampanggan: “Da sagat sagat igi ifan da Petrus da rib ruta arangan da sung angu ini nan santan garam igi nida da ribarangan i nangan. Raiyi da Yisu runggan itangin riban atsungꞌa gin i fada intap santan, mingꞌa gubuꞌ yaban fasangꞌa gubuꞌ ruꞌan, da fisa i nan i Anutu nanggan rima garam sib i mpada maran taꞌan ntingan. Nan igi wasangꞌ i ntsupan u. Nan nidzun.” 

